
	АЛТАЙН ЦААДАХ ГОВЬД

	 

	“Ардын боловсролын яамны Сурах бичиг, сэтгүүлийн нэгдсэн редакцын газар” Улаанбаатар хотноо 1987 онд эрхлэн хэвлүүлсэн номоос

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

Энэхүү бяцхан өгүүлэлд Алтайн цаадах говиор аялан явсан өдрийн тэмдэглэлээс хураангуйлан авч элчилгүй уудам цөлийн газар зүйн онцлог, ургамлын өвөрмөц байдал, амьтны амьдралын тухай цухас дурдав.

	Өөрийн жавхлант сайхан эх орны арвин баялаг эрдэнэсийн санг судлан шинжлэх хүсэл зориг төгөлдөр, өсвөрийн үеийн хөвүүд охид — пионерууд та бүхний байгаль ертөнцийг танин мэдэхийн гэрэлт үйлст дуслын төдий боловч нэмэр болтугай. Олон дусал нийлж их далай болно.

	 

	Зохиогч


ОРШИЛ

	«Эх орон юунаас эхэлдэг вэ?» гэсэн асуултад хүмүүс янз янзын хариулт өгсөн байдаг. Зарим нь «төрсөн газар шорооноос эх орон эхэлдэг» гэж байхад нөгөө нь «нутаг усны хил хязгаараас эх орон эхэлдэг» гэж хэлэх нь ч бий. Тэр бүхнийг тоочихуйяа бэрх. Харин энэ удаад би зохиолчийн гал халуун зүрхээр бичсэн эх нутгийн тухай шүлэг зохиолоос эх орон эхэлдэг гэж хэлж болмоор санагдав. Учир нь а, б үсэг холбож, арав тавыг нэмж хасаж эхлэх тэр л хүүхэд ахуй цагтаа эх орны тухай сэтгэл сэргээсэн сайхан зохиолыг уншихад үзээгүй уул ус, сонсоогүй яруу сайхан байгаль нүдний өмнө тодорч, урсгал чимээ, дуу шуугиан нь хүртэл чихнээ сонстох мэт болдог сон. Тэгж зүрхийг соронздон татаж эх орноо гэсэн халуун сэтгэлийг булгилуулж өгсөн анхны зохиолуудын тоонд манай ахмад зохиолч, эрдэмтэн Дондогийн Цэвэгмид гуайн «Аялах замд», «Булшин дээр» зэрэг шүлэг найраг, «Алтайн цаадах говьд» мэт уран тэмдэглэл зүй ёсоор орно.

	«Үүлэн цагаан дүрстэй

	Ихийн их уул байна

	Үүрийн цолмон өнгөтэй

	Тодын тод оргил байна»

	зэрэг олон мөр бадгийг хүүхэд бүр л чээжээр уншиж явдаг сан. Д. Цэвэгмид гуайн зохиолыг уншихад эх орноороо хөндлөн гулд аялж явсан мэт болж, «миний эх орон юутай их үзэсгэлэн төгөлдөр, ямар баян дэлгэр вэ» гэж өөрийн эрхгүй бахархах сэтгэл төрнө. Нэн ялангуяа «Алтайн цаадах говьд» уран тэмдэглэлийг уншихад монголын хээр тал, уудам цэлгэр говь нутаг, агаар улирал, анхилуун ургамал, модод, араатан жигүүртэнтэйгээ, үүх түүхтэйгээ сэтгэлд хоногшин үлддэг юм.

	1982 онд миний бие Алтайн цаадах говиор аялж «Эхийн гол» хэмээх үзэсгэлэнт баян бүрдийг хүрэхдээ Д. Цэвэгмид гуайн 1963 онд бичсэн тэмдэглэлийн хэчнээн үнэнийг өгүүлсэн хийгээд цаг улиравч үнэ цэнээ алдахгүйн гайхамшгийг нь ойлгосон юм. «Алтайн цаадах говь» тэмдэглэлийн оршилд «Өөрийн жавхлант сайхан эх орны арвин баялаг эрдэнэсийн санг судлан шинжлэх хүсэл зориг төгөлдөр өсвөрийн үеийн хөвүүд охид-пионерууд та бүхний байгалийг танин мэдэхийн гэрэлт үйлст дуслын төдий боловч нэмэр болтугай, олон дусал нийлж их далай болно» гэж Д. Цэвэгмид гуайн бичсэн нь миний сэтгэлд тодорч явлаа. Уул номыг хэд уншсан ч уйддаггүй, шинэ утга санаа нэмэгдэн нээгдсээр байдаг тул үүний урьд түүнийг олон хувиар хэвлэсэн боловч одоо нэгэнт олдохуйяа ховор номын нэг болжээ. Иймд эх орноо танин мэдэх, байгаль орчныг хайрлан хамгаалах чин эрмэлзэл хүслэн бүхий өсвөр үе хүүхэд багачуудынхаа оюун билгийн санд нэмэр хандив болгохын үүднээс «Алтайн цаадах говьд» уран тэмдэглэлийг дахин хэвлэж байгаа учрыг хамтад толилуулав.

	Д. Цэдэв


1. АЛТАЙН ЦАГААН ХААЛГА

	Борзонгийн говь, Нарийн хөхийн говь, Элгэн усны говь, Хонин усны говь, Цэнхэр номины говь гэж ярилцдаг. Мөн Тост, Яст, Ноён Сэврэй, Сэгс цагаан богд, Атас, Чингэс, Мэлтэсийн буурал, Аж богд, Зөөлөн богд, Тахийн шар нуруу, их бага Хавтаг, Байтаг богд гэх зэрэг хэдэн арван уул нуруудыг манай монголчууд нэрлэдэг бөгөөд эрт урьд цагаас эхлэн эх орныхоо баруун өмнөд хэсэг дэх нэр дурдсан уулсын тэнүүн сайхан хөндий, тэдгээрийн орчин тойрны говь цөлөөр нутаглаж газар зүйн байдал, агаар, улирал, адгуусан амьтныг сайн мэддэг болсон билээ.

	Дээр нэрлэсэн алдарт өргөн говиуд, жавхлант сайхан уулс Алтайн нурууны өмнөд ба баруун өмнөд талд оршино. Тэр уудам их газар нутгийг Алтайн цаадах говь гэж нэрлэдэг юм.

	«Алтайн цаадах говьд алмас бий. Алмас гэдэг нь мөр дээгүүрээ унжуулж явдаг урт хөхтэй, газар хүрэм сэгсгэр үстэй, хүн дүрстэй эмэгчин амьтан юм. Түүнийг нүдээр үзсэн хүмүүс байдаг» гэх зэрэг үлгэр домог шиг юм ярих хүн тохиолдоно. Зарим нэг нь «Алтайн цаадах говьд бүх бие нь үсээр бүрхэгдсэн зэрлэг хүн байдаг. Түүнийг хүн гөрөөс гэнэ» гэж ярих ч бий.

	Тэр жил Өмнөговь аймгийн Ноён сумын нэгэн ард, шар хорхой, замба зараа, олгой хорхой гэдэг гурван зүйл амьтны тухай бидэнд ярьсан билээ.

	«Тост уулын араар тэмээтэй явж байлаа. Гэтэл тэртээ говьд загийн дунд урт шар амьтан зогсож байх нь харагдав. Үнэг гэхэд үнэг биш, чоно гэхэд чоно биш, нэг л зэвүүхэн урт шар амьтан байв. Энэ чинь юу байдаг билээ гэж бодол болон сайтар ажиглан харсаар явтал гэнэт унасан тэмээ минь бархирч орхив. Бархираа тэмээтэй явна гэдэг хэцүү юм шүү. Тэмээн дуугаар өнөө урт шар амьтны дэргэдээс газрын хөрснөөс сугарч байгаа юм шиг өдий төдий олон тооны амьтад цувран гарч намайг чиглээд гүйлдэв. Би ч айсандаа ухаан жолоогүй сандарч муу тэмээнийхээ зогдрыг хөдөлгөн тавруулж гарлаа. Нэг хэсэг яваад гэдрэг харсан чинь арханд минь бүр ойрхон улаан шар өнгөтэй, урт гонзгой биетэй, тавь орчим тооны чоно шиг араатан амьтан намайг гүйцэн ирээд зарим нь шогшиж зарим нь харайж, соёо нь гялалзах нь харагдаж байв. Аз болоход миний өмнөөс нутгийн хэдэн аянчин угтан ирж аюулаас аварч билээ.

	Тэр аюулт амьтдыг шар хорхой гэдэг юм. «Газар дороос сугаран гарч олон болдог» гэж аянчин надад ярьж байсан юм. Сүүлийн үед тийм амьтдын тухай сонстохыг больжээ.

	«Бас замба зараа гэдэг сүрхий амьтан тэр баруун зүгт, холын хол нутагт, Сэгс цагаан богд гэдэг ууланд бий. Нэг удаа ан хийж яваад замба зараатай тулгарч орхилоо. Тэр замба үхрийн чинээ чулууны дээр гараад чээжээ өндийлгөхөд толгой нь улам томорч сүүлээрээ чулуу цохих нь тэмээ тэшиж яваа шиг чанга чимээтэй байсан. Түргэн зайлахгүй бол замба зарааны бие нь хөөж томорсоор гэрийн чинээ болдог гэж сонссон учир бушуухан зугтааж билээ.

	Шар хорхой, замба зараа ч яах вэ. Түүнээс бүр ч аюултай сүрхий амьтан манай энэ говьд байдаг юм шүү. Түүнийг олгой хорхой гэнэ. Мухар олгойтой цус шиг амьтан элс доогуур явдаг. Элс гүдэлзэн мурилзан хөдөлж түүний яваа нь илт мэдэгддэг юм. Тэр жил Хан уулын өвөрт нэг олгой хорхой элс дээр гараад хэвтэж байхад нь за байз хэний хүү гэдэг билээ дээ. Энэ Доржийнхны л юм даг, нэг адуучин хүү уургаараа хатгаж орхисон гэдэг. Тэгээд тэр даруйдаа түүний бүх бие нь ногоорч үхсэн юм. Уурга нь хүртэл хордож ногоорсон байхыг үзсэн хүн бий. Ийм сүрхий амьтад говь цөлд байна. Ер нь өмнөд их говь, үүний Хан хайрхан уул бол олон зүйлийн нууцыг хадгалсан газар шүү. Одоо мөдхөн, маргааш ч магадгүй мазаалайтай та нар лав тааралдана» гэж нутгийн тэр өвгөн яриад бид нарын нүүрийг ширтэн харж цагаан хаш чулуун соруултай гаансандаа тамхи нэрж суусан билээ.

	Энэ мэт үлгэр домог шиг хачин сонирхолтой яриаг говийнхноос олон удаа сонссон учир мазаалай гэдэг говийн баавгайн орон, хавтгай гэдэг зэрлэг тэмээний нутаг, замба зараа ба хүн гүрвэлийн орших Сэгс цагаан богд ууланд түргэхэн хүрээсэй гэж сэтгэл яаран явлаа.

	Алтайг давах олон даваа бий. Даян Пангийн даваа, Давхар дөтийн даваа, Тонхилын даваа зэрэг нэрд гарсан өндөр даваанууд Алтайн чээж биед байдаг. Энэ удаа монгол Алтайн хөвчин биеийн дорнод хэсэг Жинст хайрхан уулын зүүн суга болох Алтайн цагаан хаалгаар гарч түмэн зүйлийн сонин үзэгдэл, мянган зүйлийн нууцтай их цөлд орохоор шийдэв.

	Өглөөний улаан наран Жинст хайрхны оройд тусах үес Цагаан хаалга гэдэг их хавцлын аманд хүрэв. Хоёр талын ханан өндөр чулуун байцад говийн агь өвсний хөх бут ов тов харагдана. Шим тэжээлээр дутмаг, чулуун байцын үе судлыг дагаж тогтсон өчүүхэн хэсэг хөрсөнд ургасан агь өвсний бут, хавцлыг уруудан үлээх хүчтэй салхинд тогтож ядан өрвөлзөнө. Ханан байцын тэртээ оройн хөмрөг агуйн тавцан дээр хээрийн хэгүүрзэгэнэ1 шувууд нам гүм сууцгаана.

	Алтайн цагаан хаалга гэдэг энэ сүрлэг сайхан хавцлыг уруудан явахад хоёр хажуугийн чулуун хана улам эрс болж зарим газар хоёр зуугаад метрийн өндөр, 90 градусын эгц босоо элгэн хад сүндэрлэн, сэтгэл цухалдам давчуу байдлыг төрүүлнэ. Хавцал шулуун биш, зүүн баруунаа байн байн эргэх бөгөөд ачааны машин арайхан багтаж гарах явцуу тохойн өндөр эргэн дээр одоо биш ч гэсэн маргааш лавтай ойчих болов уу гэмээр бул хар чулуунууд өчүүхэн суурины дээр дэнхийн данхайж тэнцүүрээ олж ядан байгаа мэт харагдана.

	Улаан, ногоон, цагаан, хар өнгийн шороо үелж тогтсоноос алаг эрээнээр харагдах нэгэн байцын элгэн дээрээс шууман харцага нисэн босож агаарт дэрвэлзэх үес бууны дуу тас хийв. Түүний чимээ хаданд тусч тэнгэрийн дуу мэт нижигнэн цуурайтахын сацуу уулын сүрэг бялзуухай цочин нисэж нэгэн үе цухал хавцлын хана тийш, нөгөө үе хавцлыг уруудан нисэвч чиглэсэн зүг бүхэнд нь өндөр байц тулгарах учир эргэн хуйлран дээш дэгдсээр өндрийг авч тэртээ холын оройгоор даван одов. Уулын бялзуухайнуудын даван ниссэн хурц үзүүрт байцын хонгил дотроос ишгээ дагуулсан янгир босож хэд үсрээд өндөрлөгийг эзлэн биднийг ширтэн зогсох нь ургаж буй нарны гэрэлд ихэмсэг бөгөөд хувь заяандаа төгс итгэсэн мэт харагдана.

	Уулын оройгоос улаан нарны туяа доошлон буусаар гүн хавцлын ёроол хүртэл гийгүүлэв. Салхины хүч багасаж, хавцлын ханан хадны өндөр улам улам намдсаар, Алтайн цагаан хаалга бидний ар талд орхигдон нүдний өмнө хязгааргүй уудам их говь цөл цэв цэлийн нээгдэв.

	Тэртээ баруун өмнө зүгт тэнгэр газар хоёрын холбоос болон сүндэрлэж Сэгс цагаан богд зэрэглээтэн харагдана. Тэнгэрийн цагаан үүлийг тулж цэнхэрлэн сүндэрлэх түүний жавхлант сайхан бараа нь Алтайн цагаан хаалганы аман дээрээс илхэн үзэгдэвч тэр хүртэл маш хол газар ажээ. Гэвч барааг нь нэгэнт үзсэн хойно байгаа газар нь хүрэх цаг эрхбиш ирнэ гэж итгэл төгсөөр цааш хөдлөн Монгол Алтайн цагаан хаалганы өмнөд хормой болох Задгайн тал руу оров.

	Говийн нарны халуун илчинд шарагдаж гилгэр хар өнгөтэй болсон жижиг хайрга чулуунуудаар бүрхэгдсэн элсэрхэг зөөлөн хөрснөөс улаан тоос бужигнан дэгдэж удтал замхрахгүй, утаа униар мэт зурайн хоцорно. Хуучин бүдэг зөрөг замын хоёр хажуугаар улаан, шар бударгана, баглуур, хүмэл, таана, нохой шээрэн, туулайн хазаар, өрөмдөс, хялгана зэрэг говь газрын өвөрмөц онцлог ургамлууд намрын өнгөөр хучигдаж улайран, шарлан үзэгдэх нь соньхон. Хэдийгээр 9 дүгээр сарын сүүл үе боловч маш дулаахан аж. Эрвээхий, царцаа, дэлэнч ялаа энд тэндгүй ниснэ. Улаан бударганын бутнуудын завсар зай дахь хар өнгөт хайрган хөрс дээр хоргож хэвтсэн ногтруу шувуунууд сочин босож сүрэг сүргээрээ нисэн жор, жор, тураг, тураг дуугаран машины замаас зайлан одно.

	Бид говийн нам тайван байдлыг алдагдуулав. Ойрын жилд энэ газар хүний хөл хүрээгүй ч байж мэднэ.

	Цагаан хаалганы амны өндөрлөгөөс харахад Задгайн тал нүдний өмнө дэлийж тогтох торох юмгүй тэнэгэр уудам тэгшхэн газар байсан боловч туулан явах үес энд тэндгүй энхэл тонхол, сайр ховдол тохиолдож машин маань жигд хурдлан явж чадахгүй, байн байн зогсох саатах нь олон байв.

	Хайрган хөрс дээр бүдэг зөрөг зам тодорхой боловч хатанги сайрт орохдоо алга болж хаа аль зүг чиглэсэн нь мэдэгдэхгүй учир замыг алдахгүйг хичээхийн зэрэгцээ байгалийн сонин үзэгдэл, ан гөрөөс, жигүүртэн шувууг алдалгүй үзэж тэмдэглэх, бас алсын чигийг зөв барихын тул газрын зургийг үргэлж шалган явах зэргийн нэлээд шаргуу ажиллагаатай, болгоомж анхаарал сайтай байх нь шаардагдав.

	Задгайн талыг өнгөрч заг модны ой бүхий нам дор хөндийд ойртохын үес хэсэг хар сүүлт хуйлран зогсоод гайхсан байдалтай биднийг ажиглаж, урд хөлөө ээлжлэн өргөж, чимээ сонсон байснаа янзагатай шаргачин сүргээс түрүүлж үсрэн дүүлэхэд бусад нь түүнийг даган давхилдав. Тэдгээр хэсэг гөрөөс хурдлах машинтай зэрэгцэн заримдаа ойртон, заримдаа холдон гүйж явтлаа гэнэт бидний өмнүүр хөндлөн дайрч гараад мэнэрэн цэнхэрлэх загт хөндийд далд орж явчхав.

	Хар сүүлт нь цагаан зээрээс ихээхэн ялгаатай юм. Цагаан зээр бол говь хангайн завсрын хээр талын амьтан бөгөөд хэдэн зуу, мянгаараа ч сүрэглэн явна. Хар сүүлт нь говь цөл нутагт орших бөгөөд ихэвчлэн 40— 50 толгойгоос илүүгүйгээр сүрэглэнэ. Энэ удаа бид нэгэн сүрэгт 13 толгой, нөгөөд хориод толгой хар сүүлтийг үзсэн билээ. Голдуу хос хосоор буюу 5— 6-аар явах нь олонтоо тохиолддог боловч намар болоход сүрэг дэх тоо толгой нь олширно. Хар хялгасан үзүүртэй сүүлээ өргөж явах учир хар сүүлт гэж монголчууд нэрлэдэг бөгөөд маш гоолиг сайхан биетэй, алсаас харахад сүүл толгой хоёр нь дээш сэрвийж хоёр толгойтой юм шиг харагдана. Хар сүүлтийн гол тэжээл нь говийн хялгана, баглуур, таана, хүмэл, зээргэнэ, шар мод, загийн навч, улаан бударганын навч мөчир болно.

	Хар сүүлт нь говь газрын задгай ус, шандыг түшиж амьдардаг учир мөнхүү гөрөөсний элбэг тохиолдох газрын ойролцоо эрхбиш ус байна.

	Үд өнгөрөх үес бид Задгайн булаг хүрч шинжлэл судлалын үүднээс олзворлосон хар сүүлтийн махаар хоол хийж идэхдээ хар сүүлтийн мах нь цагаан зээрийн махнаас тарган бөгөөд амтаар илүү, өөх нь амархан царцдаггүй болохыг тэмдэглэн ярилцаж дээрээс шарах говийн нар, дэргэдээс халаах загийн галын илчинд байх, суух газраа олж ядан нэлээд бачимдуугаар үдлээд цааш аялав.

	Алтайн цаадах говь анхны өдөр аянчин биднийг ийнхүү найрсгаар угтан авч уудам тэнүүн хөндий, цөл, уул нуруундаа орших хулан, тахь, зэрлэг тэмээ, аргал, угалз, янгир ямаа зэрэг ховор нандин амьтдынхаа нэг хар сүүлтийн сүргийг хамгаас түрүүн бидэнд сонирхуулав.

	 

	
2. ЗУУН МОДОН ТООРОЙ

	«Тоорой модонд тогоруу эргэнэ. Тоосны цаанаас хүү минь ирнэ» гэдэг дуу говийнхны гаргасан дуу байж таарна. Учир нь тоорой мод зөвхөн Алтайн цаадах говьд ургадаг, жинхэнэ говийн ургамал юм. Харин тогоруу шувуу говьд байдаггүй, хээр талын амьтан болно. Гэвч халуун орноос сэрүүн орныг зорьж нисэх замдаа тоорой модтой булаг шандын дээгүүр ганганан эргэж түр зуур бууж амсхийдэг нь зайлшгүй. Тоорой мод ургасан газар заавал ус байна. Задгай ус байхгүй бол малтахад ус амархан гарна.

	Алтайн цаадах говьд тоорой мод ургасан газарт шанд олон бий. Тэдний дотор Эхин ус, Наран Сэвстэй, Тооройн булаг, Цагаан бургас, Шар хулс, Элст мянганы булаг гэх зэрэг томхон шандууд байдаг бөгөөд заримд нь арваад, заримд нь хэдэн зуугаад тоорой мод ургасан байна. Тоорой говьд ургадаг модны хамгийн өндөр, бүдүүн нь юм. Гадаад байдлаараа хангай газрын улиастай төсөөтэй боловч нэгэн мод дахь навч нь харилцан ижилгүй, их бага элдэв хэлбэртэй байна.

	Говь газрын амьдралын төв нь зах хязгааргүй уудам их цөлийн дунд хааяа тохиолдох булаг шандууд болно. Ийм шандын нэг нь Зуун модон тоорой юм. Задгайн булаг дээр үдэлснээс хойш заг модны ой үргэлжилсэн элст өргөн хөндийг туулаад атираа үрчлээ болсон намхан гүвээг давж бас хэд хэдэн хадан хавцлыг уруудан, өгсөн явсаар Зуун модон тооройн шанд дээр хүрч буудаллав. Энэ шанд нь нэлээд өндөрлөг газар орших учир түүний дэргэдээс өмнө зүгийн газар хөлийн дор байх шиг илхэн харагдана. Ер нь Алтайн цагаан хаалганаас гарснаас хойш бид хэдийгээр олон уулыг давж, олон говийг гаталсан боловч үргэлж уруудан доошилж яваа аж.

	Зуун модон тооройн булаг бол үнэхээр энэ орчмын амьдралын төв нь бөгөөд алганы чинээ хонхорт ус байх боловч дөчин литрийн дөрвөн бидоноор утгаж авахад дундуурласан төлөвгүй нь газрын хөрснөөс тасралтгүй ундардгийг гэрчилнэ. Энэ бяцхан шандыг эргэн тойрон өндөр шигүү зэгс ургажээ. Зэгсний дундуур хэд хэдэн талаас нь хулан, хар сүүлт зэрэг амьтны зөрөг зам гарчээ.

	Булгийн шавар дээр хулан, хар сүүлтийн шинэ хуучин мөр, дэнж дээр нь хулан сүргийн тийрэг зогсоолууд айлын бууц шиг бараална.

	Энэ шанд орчмын энхэл тонхол болсон элсэрхэг хөрсөнд үнэхээр зуу орчим тоорой мод, хэдэн арван бут сухай, олон тооны өвгөн заг мод ургасан нь алсаас харахад их далайн дунд байгаа арал шиг цэлгэр уудам говийн дунд ялгаран танигдана.

	Зуун модон тооройн хөндийгөөр туулсан аянчин | жинчин, хээрийн зэрлэг адгуус жигүүртэн шувууд эрхбиш энэ шандыг дайрч түр зуур зогсоно.

	Тооройн гишүүнд хар тотиг шувуу, сухайн бутанд загийн бор шувуухай, зэгсний гүнд хулсны бялзуухай олноор тохиолдов. Өвлийн хүйтнээс зугтаж өмнө зүгийн дулаан орныг зорьж яваа олон зүйлийн шувууд энд түр буудаллан байгаа учир нутгийн ба харийн шувууд холилдсон нь сонирхолтой аж.

	Анир чимээгүй нам гүм их говийн дунд амьдрал бүрэн, дуу шуу болсон энэ шанд дээр бидний буудалласан нь улам ч хөгжилтэй, хээрийн амьтдад үлэмж сонирхолтой болов.

	Элсэрхэг зөөлөн хөрсөнд майхны гадас тогтоож ядан хүмүүсийн шуугилдах чимээ говь газрын үдшийн нам гүмд алс хол цуурайтан сонстоно. Усны зүг цувж явсан хулан жигтэй энэ чимээг сонсмогц хиртхийн цочиж нэгэн хэсэг яг зогсоод юуны дуу болохыг танихыг эрмэлзэх мэт. Тогтворгүй тотиг шувуу хүртэл өндөр тооройн мөчир дээр номхон сууж загийн галын утаа боргилон гарахыг гайхан ширтэж амандаа шулганан жиргэх нь нэг бодоход «Эд нар чинь юу вэ? яасан сонин зочид вэ» гэх шиг, нэг бодоход «Хайран заг, хайран заг, гурван метр заг говьд ховорхон тохиолдоно шүү, гэтэл түүнийг хайр гамгүй, хамхалж хэмхлээд галд хаядаг, яасан хачин улс вэ» гэж хэлэх шиг санагдана.

	Энэ шанд дээр бусдаас хамгийн өндөр, бүдүүн заг модод ургасан байхыг бид үзэв. Өндрөөрөө 3 метр хагас буюу зарим нь 4 метр хүрэх бөгөөд сахлаг сайхан шүүслэг навчтай, бүдүүн нь диаметрээр 15— 20 сантиметрт хүрэх заг модод олон үзэгдэнэ.

	Заг мод нь голдуу саглагар намхан байдаг. Харин үндэс нь хэдэн метр уртаар элсэнд шигдэж хөрсний гүнээс ус сороход зохилдсон байна. Гэтэл Зуун тооройн булгийн дэргэдэх заг бусдаас онцлог байгаа нь ус чийгээр элбэг хөрсөнд ургаснаас болжээ.

	Оройн улаан нарнаар өндөрлөг дээр гарч алсын барааг үзэхэд монгол Алтайн нуруу умар зүгт их хэрэм лугаа адил ханаран цэнхэрлэнэ. Түүнээс нааших өргөн говийн дундаас цагаан тоос босох нь биднээс зайлан одох хулангийн тоос буй за.

	 

	
3. ГОВИЙН ӨГЛӨӨ

	Дорно зүгт шингэн улаан туяа татав. Тэр сайхан үүрийн туяаны гэрэлд заг моддын орой эрвийн сэрвийн танигдаж эхлэв. Тэнгэр газрын нийлэх алсын зүүн өмнө хязгаарт Ноён, Сэврэй уулсын шовх орой үл мэдэг сүүмэлзэнэ.

	Зуун тооройн шандын орчим чимээ аниргүй, нам гүм, цөм унтаж байгаа ажээ. Удалгүй үүрийн улаан туяа улам улам гүн болж захаасаа хумигдан цугларсаар өглөөний наран ургах төв нь болов. Тал бүрээс бүрхэн хучсан үүрийн харуй бүрэнхий, гэгээрэх улаан туяанд уусан ууссаар түүний эцсийн өчүүхэн хэсэг нь сэмрэн тасран үлдэх үес Зуун модон тооройн шанд нойроос сэргэв. Хулсны бялзуухай жиргэж, хар тотиг шувуухай нэгнээс нөгөө модонд нисэн хүрч мөдхөн бас байраа солино.

	Дорно тэнгэрийн хаяанд тодрох улаан толбо улам хурц, улам гүн болсоор түүний дундаас 7 цаг 15 минутад нар цухуйх нь газрын хөрснөөс сугаран гарах шиг санагдана. Үүрийн улаан туяа ч, өглөөний бүрэнхий ч нэгмөсөн арилж говийн цэлмэг сайхан өдөр болов. Энэ нь аянчин бидэнд Алтайн цаадах говийн намар цагийн анхны өглөө байв. Уултай газрын өглөө, уудам их говийн өглөө харилцан ижилгүй байдаг ажээ. Хангай газар мандах нарны туяа уулын оройд тусаж дараа нь зүүн уулсын цаанаас наран манддаг билээ. Гэтэл уулгүй уудам говьд өглөөний наран газар дороос сугаран тарах шиг харагдах нь бас ч соньхон үзэгдэл биз.

	Зуун модон тооройн шандыг нар гийгүүлэх үес бид хэдийнээ өндөрлөг дээр гарч амжсан бөгөөд замдаа хулан, хар сүүлт, шилүүс, ирвэс, туулай, шар сэцүүл, говийн зараа зэрэг амьтны шинэхэн мөрийг олж тэмдэглэсэн байв. Уулын хяр дээр суухад өглөөний ариухан бөгөөд сэрүүн салхи үлээж холын бараа тодорхой сайхан үзэгдэнэ. Усанд ойртож ирээд аюул бүхийг мэдэж гэдрэг буцан яваа хэсэг хулан, бэлчээрлэн буй сүрэг хар сүүлт тэртээ хол нүдэн үзүүрт жирэлзэн харагдана. Нэгэн сүрэг загийн бор шувуу биднийг чиглэн нисэж явснаа гэнэт зайлан одов.

	Алтайн Цагаан хаалга дээрээс хөхрөн цэнхэрлэж харагдсан Сэгс цагаан богд уул эндээс ч мөн л хэвээр харагдах бөгөөд ойртсон шинж ер алга. Тэр хүртэл олон говь, олон уул, үлэмж их бартаа байх шиг. Говийн өглөөний цэвэр агаараар амьсгалж нэгэн хэсэг сууснаа эртхэн хөдлөхөөр яарч отгийн зүг алхлав. Уулнаас бууж загийн шугуйд орох үес биднийг угтан хулан жороо гэдэг шувуу нисэн ирээд загийн гишүүн дээр суун алдсанаа газар бууж гүйх нь маш хурдан, удалгүй бас нэгэн хулан жороо нисэн ирж хоёр болоод гүйлдэв. Тэд ийш тийш нэлээд гүйж бидний замаас зайлаад дахин нисэж бидэнд ойртон газар буугаад бас гүйх нь хурднаа үзүүлэхийг зорьсон мэт ажээ.

	Хулан жороо нь говь нутгийн загийн ойд оршдог шувуу юм. Биеийн ерөнхий төрх байдлаар хангай газрын ой модонд оршдог ятга шаазгайтай төсөөтэй боловч нарийндаа ялгавар их бий. Толгой нь хар, нуруун тал нь хул шаргал, далавчны дэвэх өдний дунд цагаан толботой, биеийн доод тал хүрэн бор, хөл ба хушуу нь хар өнгөтэй байна. Түүний хөл урт, нарийхан, гүйхэд сайн зохилдсон байдлаар нь хулан жороо гэж нэрлэсэн нь мэргэн оножээ.

	Хавар, зуны цагт говь нутгаар аялж явсан боловч хулан жороогийн үүр ба өндгийг олж үзээгүй билээ. Үүрийн зохион байгуулалт нь нарийн, маш сонирхолтой гэж сонссон учир говьд аялах бүхэндээ хулан жороогийн үүр эрдэг боловч одоо хүртэл олсонгүйдээ харамсана. Говь нутгийн өвөрмөц, сонирхолтой амьтны нэг нь хулан жороо юм. Иймээс бидний урьд хойно орж хурднаа үзүүлэх гэсэн шиг саваагүйтэн гүйж яваа хоёр хулан жороогийн нэгийг цуглуулгадаа нэмэрлэхээр шийдвэрлэж хойноос нь нэлээд дагасан боловч буу шагайх амжил өгөхгүй үргэлжлэн гүйнэ. Одоо ч нэг болох нь гээд буугаа мөрлөх үес нисэн одно. Ийнхүү удтал түүнийг дагаж явтлаа чонын хатсан хөл бүхий том хар хавх олов. Мөнхүү хавхыг сонирхон үзэх завсар өнөөх хулан жороо маань нисэн холдсон билээ.

	Ирвэст тавьж болмоор юм гэж олзуурхан тэр хавхыг аваад отгийн зүг явахад говийн халуун нар хэдийнээ шарж ялаа батгана нисэн тэд нарын хойноос хонин гүрвэл гөрөөлөн гүйх нь олонтоо тохиолдов.

	Алтайн цаадах говьд хэд хэдэн зүйлийн гүрвэл оршихоос ард олны сайн мэдэх нь хонин гүрвэл, могой гүрвэл, замба зараа гурав болно.

	Эдгээрээс монгол нутагт өргөн дэлгэр тархсан, хамгийн элбэг нь хонин гүрвэл юм. Энэ нь Хангайн нуруунаас өмнөх хээр тал ба баруун нуурын хонхор болон Алтайн цаадах говийн хайрган хөрстэй газар орших бөгөөд өглөө нар мандаж газар халахын сацуу идэвхжин, өдөр турш үүгээр түүгээр гүйж ялаа батгана агнан хооллосоор оройн сэрүү татах үес нүхэндээ орно. Хонин гүрвэлийн хоншоор нь богино учир толгой нь дугариг хэлбэртэй байна. Нөгөө могой гүрвэлийн хоншоор нь шөмбийсөн урт учир толгой нь гонзгой хэлбэртэй харагдах бөгөөд жинхэнэ говь цөлийн элсэрхэг зөөлөн хөрстэй газар оршино. Монгол оронд 3— 4 дүрсийн могой гүрвэл байдаг бололтой.

	Энэ өглөө Зуун модон тооройн шандад үзэгдсэн нь голдуу хонин гүрвэл байв. Тэдгээрээс хэд хэдийг барьж авахаар завдалхийлэн агнаж эхэллээ. Бараг алхам бүхэнд гүйж явах нь харагдавч бариад авах гэхэд хялбар бус эхлээд чигээрээ гүйгээд гэнэт хажуу тийшээ халив үсэрч бор бударганын бут буюу нүхэнд орж явчихна. Бор бударганын бутны ёроолд ормогц хөдлөлгүй яг зогсчих нь нүдэнд хялбар оногдохгүй ажээ. Нэлээд ажиглан арай чамай газрын хөрснөөс ялган таниад барих гэтэл гэнэт ухасхийн гүйнэ.

	Говийн нар өндөрт мандаж халуу шатав. Өмнө цэлийн харагдах их говийн дээгүүр хөх униар тунарч ургамал бодис, уул толгодын наагуур хийн долгио мяралзана.

	 

	
4. НОГООН ЦАВЫН ХООЛОЙ

	Зуун модон тооройн шандаас үд дундын үес хөдлөв. Элс манхан болсон загт өргөн хөндийг туулж удтал явахад өндөрлөг дээрээс ойрхон мэт харагдаж байсан Шилийн богд уул ойртож өгөхгүй, харин цаашаа улам холдох шиг санагдана.

	Улаан, шар, ногоон, хар өнгийн элсэн хөрстэй, эрэг ганга, энхэл тонхол ихтэй баргар уулсын завсар сайраар, үл барагдах намхан толгодын дундуур өмнө зүгийг барьж явлаа. Говийн халуун наранд түмэн жилийн турш шарагдаж хар хүрэн болсон хайрга чулуугаар бүрхэгдсэн хатуу хөрстэй зурвас буюу толбо дайралдахад машин хөнгөн араандаа хурдлах боловч түдэлгүй бас л бамбагар элсэн хөрсөнд шигдэн орж орилон чарлан зүтгэнэ.

	Нэгэн хөндийг туулахад түүний цаана бас нэг хөндий гарч ирнэ. Нэг уулыг давахад цаана нь бас ижилхэн уул үзэгдэнэ. Эргэж буцаагүй, эрхбиш урагш явж байгаа болохоор хэдэн говь, хэдэн уулсыг давсаар Шилийн богдын ар дахь их хоолой, өргөн цөлд орж ирэв.

	Уудам их энэ цөлийн дунд цорын ганц хар уул харагдахыг Дөш уул гэнэ. Үнэхээр дөш хэлбэртэй ажээ. Түүний орчим амьжлын шинж тэмдэггүй, хоосон цөл, нүцгэн толгод, хуурай сайр учир сэтгэл зэвүүцэм аж. Хааяа өнчин ганц хөгшин заг, шар модны хатанги бут зэргэлээн дунд сөрвийх нь зогсож байгаа зээр, хэвтэж байгаа тэмээ шиг харагдавч сайтар ажиглахад хуурамч үзэгдэл болон замхарна.

	Баргар хар хүрэн асга чулуугаар бүрхэгдэж амьтан ч үгүй, ургамал ч үгүй, элсэн цөлөөр хүрээлэгдсэн Дөш уулын зүүн сугаар гарч урт цагаан сайрыг уруудан явсаар Ногоон цавын хоолойд оров. Энэ нь эрт цагийн их мөрний голдрил бөгөөд хоёр талын эрэг нь маш өндөр элсэн уулсаас тогтжээ. Тэдгээр уулсын зарим нь цэл ногоон, зарим нь дун цагаан, зарим нь тас хар, зарим нь ув улаан өнгөтэй учир үзэсгэлэнтэй сайхан бөгөөд олон мянган жилийн турш ус салхинд идэгдэж зөөлөн хэсэг нь амархан эвдрээд хатуу нь үлдсээр аварга том амьтны дүрс хэлбэрийг олсон аймшигт эрэг, цавчим эгц байцаар хүрээлэгдэж зүүн баруунаа олонтоо мурийж тахирласан харанхуй хавцлууд зөндөө тохиолдоно. Өнгө ялгаран харагдах өндөр энэ эргүүд дээр тэмээ зогсож, хонь хэвтэж байх шиг сонин хачин дүрсийг олсон элсэн чулуунууд дайралдана. Заримдаа, аварга том хонины сүүл шиг, эсхүл ямар нэгэн амьтны толгой шиг, заримдаа үл таних үлэмж биет амьтны сүүжний яс шиг хэлбэр дүрстэй чулуунууд байна.

	Өндөр улаан эргийн орой дээр цааш хараад хэвтэж байгаа асар том амьтны ууц хэлбэртэй элсэн чулуу үзэгдэхэд бид машинаас бууж түүнийг ажиглав.

	Үнэхээр эрт галавын аварга том үлэг гүрвэлийн чулуужсан ууц бөгөөд элсээр бүрхэгдэж олон сая жил энд хэвтжээ. Ус салхины хөнөөлд элсэн бүрхүүлийн зөөлөн хэсэг нь элэгдэн эвдэрч гадаад байдал хэлбэр нь амьтны ууц гэж танигдам болон үлдсэн ажээ.

	Одоогоос нэг зуун далаад сая жилийн өмнө Мезозойн галавын Юрын үе эхэлж 35 сая жил үргэлжилсэн бөгөөд энэ үед цаг уурын байдал дулаан, чийг элбэг, нуур тэнгисийн усны эзлэх талбай нь хуурай газраас илүү их байжээ. Иймээс тэр үед Европ, Ази тивийн ихэнх хэсэг нь усанд бүрхэгдэн оршив.

	Цаг уурын байдал жигд зөөлөн, ус чийг элбэг байсан явдал ургамал, амьтны хөгжилд сайн нөлөө үзүүлсэн бөгөөд Юрын үеийн тэнгисийн ус ба түүний арлууд болон эх газрын эргээр янз бүрийн мөлхөгчид амьдран байв.

	Тэнгисийн усанд гайхамшигт гүмбараа матрууд, уртаараа 15 метрт хүрэх загасан гүрвэлүүд, тэнгисийн эрэг, хуурай газраар уртаараа 26 метр, өндрөөрөө 8-9 метр, хүндийн жингээр 50 тоннд хүрэх динозавр гэдэг аварга том үлэг гүрвэлүүд оршиж байсныг эрдэмтэд шинжлэн тогтоожээ. Эдгээр үлэг гүрвэлүүд маш олон зүйл, биеийн хэлбэр, хэмжээгээр харилцан адилгүй, зарим нь 1— 2 метр, зарим нь хэдэн арван метр урт биетэй бөгөөд хуурай газар, ус, агаарын алинд ч зохилдон амьдарч байсан юм.

	Мезозойн галавын Юрын үед монголын говь нутагт олон тооны ихээхэн мөрөн гол, нуурууд байжээ. Тэнгис, уснуудын эргээр аварга том үлэг гүрвэлүүд амьдран оршиж байгаад цаг уурын байдал хүйтэрч баялаг ургамлын аймаг хомсдон ирэхэд аажимдаа сөнөсөн түүхтэй. Тийнхүү Юрын сүүлийн үед сөнөсөн эртний амьтдын яс нь хуурай цөлийн элсэнд он удтал хучигдан байсаар чулуужиж одоо болтол үлдээд газрын хөрсний эрт цагийн түүхийн бодит баримт болж байгаа ажээ.

	Монголын өмнөд говьд эрт галавын үлэг гүрвэлүүдийн чулуужсан яс бүхий газар элбэг байдаг. Тийм газрын нэг нь энэ Ногоон Цавын хоолой юм.

	1926 онд Америкийн шинжилгээний анги Өмнөговь аймгийн Баян Заг гэдэг газраас дундад галавын үеийн үлэг гүрвэлүүдийн бүрэн бүтэн чулуужсан яс, өндөг зэргийг олноор олж нутагтаа аваачсан бөгөөд нэг өндгийг хэдэн зуу мянган доллараар үнэлсэн гэдэг.

	Үлэг гүрвэлийн өндөг ч олдож юу магад хэмээн горилж Ногоон Цавын хоолойгоор нэлээд явлаа. Ганц нэг говийн чогчиго шувуунаас өөр амьд амьтны бараа үзсэнгүй, харин эртний галавын ямар нэгэн том амьтны хурууны үеийн яс бололтой чулуужсан жижиг яснууд, эртний галавын чулуужсан мод зэргийг олов.

	Бодвол, Ногоон Цавын хоолойгоор үүнээс хэдэн арван сая жилийн өмнө их ус урсаж байсан болов уу. Усны урсгалаар сөнөсөн амьтдын яс туугдан явсаар босго бартаа бүхий газруудад овоорон хуралдаж «Үлэг гүрвэлүүдийн булш» болон одоо хүртэл хадгалагджээ.

	Бидний аяллын зорилго бол үлэг гүрвэлийн өндөг хайхад ч биш, эртний галавын амьтдын яс олоход ч биш одоогийн говь цөлийн амьтны аймгийг судлахад чиглэгдсэн учир Ногоон Цавын хоолой хэдий сонирхолтой түүхт газар боловч арга буюу орхиж цааш хөдлөв.

	Элсэн манхан болсон Шилийн богд уулыг давахад тэртээ өмнө Эхин усны шанд элсэн далайн дунд ногоон арал мэт ялгаран үзэгдэв. Нар орой болсон учир Эхин уснаас нааш буй Толь булаг, Саардагийн тооройн шандад буухыг хүссэн боловч ус нь хатсаныг үзээд шууд явж Эхин усны шандад хүрч майхнаа барих зуураа хээрийн зэрлэг ямар нэгэн амьтан үдшийн сэрүүнээр усанд гүйн ирж юун магад гэж байн байн ийш тийшээ харж сэрэмжлэн байтал загийн мөчир хугарах чимээ сонстон, удалгүй саглагар тоорой модны ёроолд хүн шиг нэг юм хөдөлж байх нь үзэгдэв. Алмас гэдэг нь болов уу гэхэд арай биш шиг, алхаа гишгээ, ая зан нь хүн байхаас зайлахгүй, ажиглаж сайтар харахад цагаан цамцтай, хөх саарал өмдтэй, хөл нүцгэн бололтой нэг хүн биднийг чиглэн айсуй. Эзэнгүй цөл гэж бодож явсан энэ холын нутагт хүний барааг үзэхэд сонин бөгөөд эргэлзэн гайхмаар байв.

	Хиртхийн сочсоноо нууцгайлж хэвийн байдалтайгаар тэр хүнтэй уулзвал эрдэнэ шиш тарьж энэ нутагт дөрвөн сар болж буй хүмүүсийн нэгэн ажээ.

	 

	
5. ЭХИН УС

	Алтайн цаадах говийн цөөхөн булаг шандуудаас баялаг нэгэн нь Эхин ус юм. Үүнийг зарим хүмүүс Эхин ус, зарим нь Эхийн гол гэж нэрлэнэ. Сэгс цагаан богд уулнаас зүүн хойш тавиад километрийн газар далайн түвшнээс 1000 метрийн өндөрт намхан хар уулс, чулуурхаг гүвээ толгодын дунд Эхин усны шанд оршино. Энэ орчмын хөрс нь хааяа тохиолддог үерийн усанд олон мянган жилийн турш туугдан ирж хурсан элс, шавар, хужир шүү бөгөөд цагаан шаргал өнгөтэй, бутран нурж байдаг зөөлөн бамбагар учир зарим газраа явган хүнийг даахгүй цөмөрч түүнийг нэлээд түвэгтэй байдалд учруулна. Шинэхэн цасны хунгар шиг бамбагар зузаан элсэрхэг хөрсний дундуур таван зуугаад метр урт, нарийхан горхи хоржигнон урсахыг Эхин ус буюу Эхийн гол гэдэг бөгөөд энэ нь хэдийгээр богинохон боловч говийн амьдралд үзүүлэх ач холбогдлоороо хангай газрын Онон, Хэрлэнгээс дутуугүй юм. Горхины эргэн тойронд 15 дөрвөлжин километр орчим толбо газар дээр зүйл бүрийн ургамал сахлаг сайхнаар ургаж, зээр гөрөөс, жигүүртэн олон шувуудын анхаарлыг татах ивээлт орон болжээ. Горхины эргийг дагаж нэлээд талбайд өндөр, өтгөн зэгс ургасны дундуур ямар нэгэн амьтан гатлан гарах нөхцөлгүй, маш шигүү бөгөөд түүний өндөр нь 3— 4 метрт хүрнэ.

	Эхин усны хуучин голдрилыг дагаж ихээхэн хэмжээний талбайд тоорой мод ургасан нь говийн нөхцөлд ой хөвч шиг харагдана. Алтайн цаадах говь дахь бусад шандуудаас онцлох нэгэн зүйл гэвэл эндэх тооройн дотор зулзаган тоорой үлэмж олон байв.

	Бороотой цагт намаг болж, хуурай цагт бурзгар цагаан хужраар бүрхэгдэж байдаг зөөлөн хөрсөнд өндөр өлөн, говийн хиаг, дэрс, улаан, шар бударгана, хармаг зэрэг ургамал ургана. Бага зэрэг хужир амтагдах боловч говийн нөхцөлд амттай сайхан ус бүхий тэрхүү жижигхэн горхины хөвөөгөөр лидэр, чихэр өвс навчилж хэсэг хэсэг ногоон талбайг үүсгэсэн нь нүдэнд дулаан сайхан харагдана.

	Бид 9 дүгээр сарын сүүлээр аялан яваа боловч тооройн навчис цэл ногоон, өдрийн цагт бүгчим халуун, үүгээр түүгээр ялаа батгана нисэж байв. Тооройн завсар дахь өндөр бөгөөд өтгөн сухайн бутнууд, жигүүртэн шувуу, ан гөрөөсөнд биеэ далдлах өмөг түшиг болно. Говийн хар сүүлт, аргал, янгир, зэрлэг тэмээний мөрийг ажиглавал тэдгээр амьтад сухайн бутаар далдлан нуугдаж явсаар усанд ордог нь илэрхий. Бас сухай модны бутны ёроолд туулай, зараа, алаг даага, шар сэцүүл, орог зусаг, модон галай2 зэрэг амьтдын хэвтэш, нүх сүв, шинэ хуучин ул мөр олон үзэгдэнэ.

	Туурайтан амьтны шинэхэн мөр ховор байгаагийн шалтгаан бол энэ хавар Баянхонгор аймгийн Жинст сум нэгдэл энд эрдэнэ шиш, төмс тарьж хэдэн арван хүн байрлаж байснаас болсон бололтой.

	Тэд нарын тарьсан эрдэнэ шиш нь өндрөөрөө 4 метр хүртэл, төмс нь хэмжээгээрээ зангидсан гарын төдий том ургасан байв. Харин ийнхүү шинэ ургамал бий болсон явдал хүнд үл тоогдох говийн жижиг шувуудад маш тааламжтай байрлалыг үүсгэжээ. Хангай газраас 8 дугаар сард нутаг буцан нисдэг шувуунууд 9 дүгээр сарын сүүлээр энд байхыг нь бид ажиглав.

	Эрдэнэ шишийн талбайд эвэрт болжмор, сахалт цэгцээхий, хөх цэгцээхий, зэгсний бялзуухай, цагаан сүүлт бялзуухай зэрэг олон янзын шувуу үймж, айх сочихын зав чөлөөгүй, эрдэнэ шишийн үрийг түүж хооллоно. Мөн өглөө, үдшийн бүрийгээр хар сүүлт гөрөөс эрдэнэ шишийн тариаланд ордог бололтой, түүний шинэхэн мөр элбэг үзэгдэв.

	Эхин усанд хоёрдохоо хонох шөнө хүчтэй салхи хөдөлж хүчирхэг тооройн навчис чичрэн, өндөр ургасан хулсны орой найган ганхаж исгэрэн шуугих нь тогтож ядан дэрвэх майхны хэцийн чимээтэй нийлж говьд ховорхон тохиолдох сонин үзэгдэл болсон авч өглөө босоход салхи намдаж ерийн нам гүм, говийн үүр цайв. Нар мандахаас урьтан өмнөх уул дээр гарч Эхин голын орчмын газрыг ажиглан суухад сэтгэл бахдам сайхан байсныг магтан хэлэх үг үл олдоно.

	Өглөөний нар уулын цаанаас биш уудам их говийн хязгаараас, тэнгэр газрын нийлсэн тэртээ холын дорнод зүгээс бултайн гарав. Сэгс цагаан богдоос нааш цэлийн харагдах хэтэрхий уудам говийн дунд эрвийн сүүхийх заг моддын мянга мянган бутнуудын завсарт хэдэн тооны хулан бэлчээрлэн байгаа нь нар туссан тал нь шаргалтаж, сүүдэр тал нь бараалан харагдана.

	Баруун хойд зүгийн барзгар хар уулсын орой араатан амьтны араа шиг арзайн бурзайж аргал янгирын тааламжит орон баймаар санагдана.

	Уулын хавцлуудаас эхлэн уудам их говийг дуранбайгаар нэгжин харж өглөөний тунгалаг агаарыг амтархан амьсгалж суутлаа баруун хойд зүгт таван километрийн газар нэгэн тэмээ гүйн явахыг олж харав. Түүний зорьсон чигийг үзвэл бидний байгаа уулын баруун доогуур өнгөрөн гарах төлөвтэй. Говийн тэмээн гөрөөс гэдэг нь энэ мөн гэж бодоод өмнө талд нь бушуухан гарч загийн ёроолд нуугдан хэвтээд зургийг нь авахаар босон гүйх гэтлээ дахин сайтар дуранбайгаар харж газрын багцааг мэдэхээр шийдвэрлэв.

	Нүдээр харахад жижигхэн хүрэн тэмээ гүйж явсан нь дуранбайгаар үзэхэд энгийн зэрлэг тэмээ биш, эзэнтэй тэмээ болох нь илэрхий танигдаж түүний дээр урагшаа бөхийн суусан ногоон дээлтэй хүн байх бөгөөд тэмээний алхааг ажиглавал нэлээд яаралтай маягаар явах ажээ.

	Зэрлэг тэмээ харав гэж санасан маань тэмээтэй хүн болж явчихад өөрийн эрхгүй гайхаж олон бодол төрөгдөв. Шөнө турш яваад өдөр болоход далд газрыг эрж яарах нь энэ үү? Эсвэл өнгөрөгч шөнө нэгэн газар хоноглоод өдөр болоход мордсон нь энэ үү? Эзэнгүй цөлд хааг зорьсон, хэн гэдэг бол? Өмнөд хил хүртэл аль хэр хол билээ? гэх зэргээр бодогдоно.

	— Говийн алмас гэдэг нь энэ биш байгаа даа? гэж хажуу дахь нөхөр минь хэлээд инээж сууна.

	— Тэмээтэй алмас байдаг гэж дуулдаагүй юм шүү дээ гэж хариу хэлээд дуранбай салгалгүйгээр ажиглан харсаар байтал тэр бээр торж тогтолгүй өмнө зүгийг барин тэшүүлсээр далд оров.

	Тэмээтэй хүний учрыг олохыг яарч уулнаас буун отгийн зүг явах замдаа өглөө эрт говийн амьдрал ямар байдгийг нотлох багагүй чухал ажиглалтуудыг хийв. Шувуудын дотроос хамгийн эртэч нь загийн бор шувуу, говийн чогчиго, зэгсний бялзуухай бололтой. Нэгэн үе бидний өмнө орж, нөгөө үе ар талд гарч дэрвэгэр хархан сүүлээ дэвэн дэвэн чогчрон жиргэх чогчиго шувууны саваагүй, сониуч зан байдал нь хүний зэвүүг хүргэнэ. Уулнаас усыг зорьж бүлэг сүргээрээ нисэн яваа загийн бор шувууд биднийг үзэхдээ аль тохиолдсон бут сөөг дээр сууцгаан өөрсдийн хэлээр шулганан хүүрнэлцэнэ. Бодвол «Энэ осолтой амьтад шүү, сайтар харцгаа» гэж хөгшид нь дуугарахад «Юу вэ, хоёр хөлтэй ямар сонин амьтад вэ, нисдэггүй юм уу?» гэж залуус нь гайхаж шуугилдан байгаа бололтой. Үнэхээр, алсын энэ говьд хүн ховорхон үзэгддэг учир хоёрхон сарын өмнө үүртээ өндөг байсан залуу бор шувууд амьдралдаа анх удаа хоёр хөлтнийг үзсэн байж мэднэ. Эрдэнэ шиш тариалагчидтай уулзаж «Тэмээтэй алмасын» тухай асуухад гурван өдрийн өмнө манай хэсэг хүмүүс Жинст сум орохоор мордсон билээ. Тэдний дотор ан хийх дуртай, ногоон дээлтэй, жижигхэн хүрэн тэмээтэй нэгэн залуу байх ёстой гэж ярив.

	 

	
6. СЭГС ЦАГААН БОГД

	Үд өнгөрөх үес Эхин голоос хөдөлж үүлэн цэнхэр бүслүүрээс дээш өндийн сүндэрлэх Сэгс цагаан богдын оргилыг алсын чиг болгон барьж, хайрган хар чулуун гадаргуутай элсэрхэг зөөлөн хөрс бүхий өргөн их говийг туулан заг модны завсар чөлөөг хайж зүүн баруунаа эргэн мушгиран явсаар тоо томшгүй олон шовгор оройт Хар айргийн бэлд тулан ирэв. Энэ уулсыг даван гарвал цаад талд нь Сэгс цагаан богд ойрхон байна гэдэгт итгэж зорьсон газраа түргэхэн хүрч нар шингэхээс урьд хоногийн газрыг сонгон олохоор сэтгэл яарна. Уулын өргөн сайрыг дагаж урагш хойш эргэн сүлжин явахад замын байдал төдий л хялбар биш, заримдаа гаталшгүй босго чулуу, багтан гаршгүй цухал хавцалд тулж өөрийн эрхгүй гэдрэг буцан аль нэгэн намхан хөтлийг давж зэргэлдээ сайрт ороод түүнийг даган өгсөх явдал олонтой тохиолдоно.

	Газрын зургаас нүд салгалгүй явах боловч уулыг хагалбарлан нэвт гарсан сайрыг нэгэнт алдсан учир дахин эргэж түүнийг хайх буюу өөр нэвтэрхий сайрыг олоход хялбар биш болов. Зураг дээр заасныг үзвэл нэвтрэн гарч болмоор авч уг газар дээр болохлоор эрэг ганга, элсэн манх, бул чулуу тээглэж, зарим үе энэ хавцлаас энх мэнд гарах цаг байдаг болов уу гэж зэвүүцэх сэтгэл төрөгдөнө.

	Асга чулуу нурах чимээ сонсогдмогц тэнгэр өөд өлийн харвал хангил хавцгайн хадан халилын энгэр дээгүүр сүрэг янгир үсрэн дүүлж, бас түүнээс цааших оройд сэлмэн эвэрт хөгшин тэх ихэмсгээр зогсоод мунгинаж яваа биднийг сонирхох нь жавхлантай сайхан харагдах боловч уулын эргүүлгээс уудам талбайд гарах арга замыг үл заах нь харамсалтай.

	Хүний хэл мэддэг болоосой өмнөх замд юу тохиолдохыг үүнээс асуух сан гэж бодогдоно.

	Янгирт хадан халилыг өнгөрмөгц уулын хавцал бүр ч нарийсаж хангил хавцгай улам өндөр бөгөөд эгц болон хөх тэнгэр тэртээ дээр нарийхан зурвасаар цэнхэрлэн харагдах нь гүнзгий худгийн ёроолд байгаа юм шиг зэвүүхэн санагдавч зорьсноо зогсохгүй, явснаа буцахгүйг хичээн урагш тэмцэн тэмүүлсээр нэлээд газар явав.

	Тэмүүлэл дээр тэмцлийг нэмээд түүний нийлбэрийг зориг хатуужлаар үржүүлбэл давахгүй Даваа, туулахгүй зам байж болохгүй юм. Явцуу гэрийн мухарт, галын дулаан илчинд мөр бүтэн, гэдэс цатгалан сууж нас биеийг өнгөрүүлснээс нэгэн үзүүрт сэтгэлийг барьж элчилгүй цөлийн гүнд ядарч зүдэрч, өлсөж цангаж явах нь эр хүний жаргалын манлай гэж бодогдон, булгилан түгшиж буй зүрхээ дарж цааш зорчив.

	Хайрга чулуун хатанги хөрсөнд хааяа бажууна ургасан нь үзэгдэж эхлэхэд Алтайн цаадах говийн сонирхолтой амьтны нэг мазаалай санагдаж бидний анхаарал сэрэмжийг нэмэгдүүлэн, аяллыг маань сонирхолтой болгов.

	Сэгс цагаан богдын мазаалай буюу говийн баавгай, бажуунын үндэс ухаж, зээргэнийн буурцаг идсэн ул мөрийг 1943 онд Хавцгайтын булгийн орчим үзсэн ба мөн Зөвлөлт Холбоот Улсын газар зүйн эрдэмтэн Э. М. Мурзаев, ургамлын судлалын эрдэмтэн А. А. Юнатов Эхин ус орох замдаа хоёр мазаалай харсан тухайгаа ярьсныг санаж энд лавтай мазаалай тохиолдоно гэж зургийн аппарат, буу сумаа бэлтгэн, хадны хонгил, хавцлын салаа мухрыг ажиглан харж алгуурхан явах болов, 

	Ийнхүү анчин хүний сэрэмжлэлээр явтал тогоон чинээ малтсан нүхнүүд тааралдаж дэргэд нь гандаж буй бажуунын навч, элсэн дээр хүний нүцгэн хөлийн ор шиг мөр олон гарсан нь үзэгдэж мазаалайтай газар ирсэн маань эргэлзээгүй болов. Гагцхүү цасан дээрх мөрөөр амьтны чухам хэдийд явсныг амархан мэдэж, болдог боловч элсэн дээрх мөрөөр тийнхүү тодорхойлоход хялбаргүй нь харамсалтай байв. Гэвч мөрийн хэв гарсан элсний өнгө, балархай тодорхойн байдлаар шинэ хуучин хоёрыг ялгаж болмоор бөгөөд зарим газраа хэдхэн цагийн өмнө мазаалай явсан бололтой шинэхэн мөр ажиглагдав.

	Монгол орны чухаг амьтдын нэг нь мазаалай болно. Нутгийн анчид, зарим жуулчид, эрдэмтэн шинжээчид Алтайн цаадах говьд говийн өвөрмөц баавгай оршдогийг аль хэдийнээ тэмдэглэн бичсэн боловч биеийн бүтэц, амьдрах байдал нь одоо хүртэл судлагдаагүй тул түүнийг олж үзэх, олзлон барих явдал амьтны судлалд маш сонин учир энэ удаагийн аялалдаа эрхбиш мазаалайтай тулгаран учрахыг хүсэхийн эрхээр хавцалд буудаллахаар завдаж майхан багтах талбайг эрэн байтал ойрхон газар асга нурах чимээ сонстов. Хаана, ямар амьтан явааг олж үзэхээр бид ийш тийшээ ширтэцгээн харагдах бараагүйд зарим нь хавцлыг өгсөн гүйсэн боловч юу ч олж үзсэнгүй буцаж ирэв. Харин майхнаа шааж буудаллахаас өмнө хавцлыг өгсөн хэд хэдэн мушгирааг нэгжин өнгийсөөр явсан хүмүүс ирэхдээ «Хавцлын ам ойрхон байна. Хоёр зуун метр орчим яваад Цагаан богдын ар дахь саруул уудам хөндийд орно. Ура, нөхөд өө!» гэж хашхиралдах нь үнэхээр сэтгэл баясгасан мэдээ болов.

	Дөрөвхөн хүний багтаамжит жижиг майхан хатгах аятай талбар олдохгүй, хавчуу уйтан газраас гарч цэлгэр хөндийд орох нь энэхүү холын нутаг, эзэнгүй хавцалд харанхуй бачим хоёр дээр нэмэгдэн ирэхээр ойртон буй шөнийг сэтгэл уужим өнгөрөөхөд юунаас ч илүү байсан учир цааш хөдөлж удалгүй Сэгс цагаан богдын ар хормойд жаргах нарнаар уралдан хүрч тунгалаг сайхан уст Сухайтын булаг дээр буудаллахын сацуу хоёр хон хэрээ бидний дээгүүр нэгэнтээ нисэн эргээд зүүн хойд зүг зайлан очихдоо «Холын гийчид энэ газар юуг эрнэм» гэж бие биеэс асуух шиг хон хон, хан хан дуугарна.

	Майхны гадас шаах чимээ ууланд цуурай татав. Толгой дээр дүнхийн харлах элгэн хар байцад чулуу нурах чимээ бас л сонстоно. Удалгүй үдшийн цагаан гэгээ тасарч говийн шөнө боллоо. Ууланд чулуу нурах чимээ улам ойртох шиг, бас түүний хажуугаар багалзуурыг нь шахсан юм шиг бөглүү нэгэн дуу алс газраас сонстоно.

	Загийн галын дөл замхравч цог нь удтал улалзана. Шөнө салхи гарвал майханд гал хийсэх болов уу гэж санаа зовнин нойр хүрэхгүй хэвттэл ойрхон газар гаж буруу нэгэн дуу гарав. Шувууны дуу арай биш шиг, бодвол зэрлэг мигуй буюу ирвэсийн дуу бололтой. Тэр зэвүүн дууг чагнан удтал сэргэг хэвтсээр шөнө орой болгов. Загийн галын цог унтраагүй, шөнийн зөөлөн салхинд үлээгдэж улам ч улалзан гялалзаж элсэн далайн гүн шөнийн давалгаанд цайран харагдах ганц цагаан майхны үүдэнд манаа болно.

	Шөнийн тэн өнгөрөх үес аажмаар зүүрмэглэн унтмаар төлөвтэй байтал сэрчигнэсэн салхи хөдөлж майхны хэц дэрвэлзэхээс нойр сэргэнэ. Исгэрэх чимээ ууланд сонстох шиг болоход өндийн чагнавал майхны хаяанд унтаж байгаа хүний хурхирах дуу болох нь танигдана. Булгийн усанд амьтны хөлийн чимээ сонстов уу гэтэл галын дэргэд байгаа цаасны тасархай салхинд дэрвэн хийссэн санжээ. Үүрийн цагаан туяанд шөнийн харанхуй дорно зүгээс алгуурхан уусаж эхлэхийн үес даармаар төлөвтэй болоход хучлагаа татаж, толгойгоо битүүлэн хэвтсээр бага зэрэг унтах зуураа дайран ирэх мазаалайг буудах гэсэн чинь буу үсрэхгүй, чулуу шүүрэх гэсэн чинь гар хөдлөхгүй сандран байна гэж зүүдэлж цочин сэрээд өглөө эртлэн босож Сэгс цагаан богдын өвөр бэлд байдаг Цагаан булаг хүрэхээр цааш аялав.

	Монгол Алтайн нурууг Жинст хайрханы Цагаан хаалгаар давж Задгайн талын чээж биед гарахын сацуу алс баруун өмнө зүгт тэнгэр газрыг холбосон жавхлант сайхан уул цэнхэрлэн харагддаг билээ. Ноёлог орой нь үүлэн дунд сүүмэлзэх түүний холын бараа нь хэдэн хоногийн турш элсэн говийг туулан аялахад өдөржийн газар шиг харагдах боловч санасанчлан ойртож өгөхгүй өдий төдий хоногийн түвэг, ярвиг ихтэй аялалд хүргэдгийг нүдээр үзэж, биеэр туулав.

	Энэ ууланд туурайтан амьтдаас: янгир ямаа, аргаль— угалз, хулан чихтэй, зэрлэг тэмээ, араатнаас: ирвэс, мазаалай, улаан чоно; шувуудаас: ёл, хойлог, хахилаг; мөлхөгчдөөс: замба зараа, хонин ба морин гүрвэл зэрэг ховор сонин амьтад оршдогийг судар бичгээс мэдсэн ба 1943 онд эрдэмтэн Э. М. Мурзаев, А. Г. Банников, А. А. Юнатов нарын хамт үүгээр аялан явахдаа нэрлэсэн амьтдаас нэлээдийг олж үзсэн учир энэ удаагийн жуулчлалдаа Сэгс цагаан богдын ургамал, амьтны тэмдэглэл, бичгийг бүрэн болгох, зарим ховор амьтдын амьдрах ёс, биеийн бүтцийг судлахыг чармайсан билээ.

	Сухайтын булгаас хойш эргэж хулангийн зөргөөр гүнзгий жалга, чулуурхаг сайр олныг гатлан хориод километрийн үлэмж бартаатай газрыг туулан Цагаан богдын ар гэзгээр нэгэн их хавцалд орж түүнийг даган явсаар уулын баруун талд нэвтрэн гарч тэндээс урагш эргэн, өргөн хөндийг уруудан Цагаан булаг дээр хүрэв.

	Арван зургаан жилийн өмнө энэхүү Цагаан булаг дээр ирснийг санахад бас ч сонин ажээ. 1943 оны зуны аагим халуунд говь газрын хужиртай муу усаар ундалж олон хоногийн хүнд хүчир аян замд ядарч яваад Цагаан булаг дээр ирэхэд ус нь цэвэрхэн тунгалаг, сайхан амттай, булгийн орчимд ногоон зүлэгтэй, намхан ургасан зэгс нь халиуран хийсэж сэтгэл баясгам байсан билээ. Гэтэл энэ завсар танигдашгүй өөр болон хувирчээ. Тэмээтэй хүн харагдмааргүй өндөр зэгс, булгийг даран урсгаж, ус нь багасан, урсгал нь бараг мэдэгдэхгүй болжээ. Зэгсний ёроолоор тарсан шалбаагийг туучин явж булгийн эхийг арайхан олоод хүрзээр газар хонхойлон түүнд ус дүүрэхийг хүлээн байж сая ундны устай болов.

	Говьд аялан явахад сэтгэлээсээ өчүүхэн ч салгаж болдоггүй нэг зүйл бол ус юм. Говьд усаар элбэг байх явдал ажлын амжилтад нөлөөлнө.

	Дараагийн булгаас ус авна гэж хоосон савтай холын замд гарч хэрхэвч болохгүй нь үргэлж элбэг устай байдаг Цагаан булгийн ийнхүү өөрчлөгдсөнөөс тодорхой биз ээ. Бэлтгэл сав бүхнээ усаар дүүргэж мөн булгийн орчин тойронд бага зэрэг ажиглалт хийгээд гэдрэг эргэж Сэгс Цагаан богдын Хавцгайтын булгийн гүн хавцлын аман дээр хүрэлцэн ирж буув.

	Нар орохоос өмнө амжиж мэрэгчид ба ирвэст хавх тавьж явахад Алтайн хахилиг шувууд жураг, жураг дуугаралцан уул өөд гүйлдэхийг үзэв.

	Маргааш өглөө нь эртлэн босож Хавцгайтын булаг дайран Сэгс цагаан богдын гүнд орохоор хавцлыг өгсөн явцгаав. Майхнаас гарах үед харанхуй шөнийн төгсгөл гэгээн өдрийн эх хоёр уулзан золгож сэмжин цагаан үүлс өндөр тэнгэрээр өмнө зүг нүүдэллэн сэрүүн салхи сэвэлзэнэ.

	Үдийн халуун шатахаас урьд амжиж уулын гүнд хүрэхийг зорин нэлээд яаралтайгаар алхлав. Анчин хүн яарах явдал сайн муу хоёр талтай байдаг юм.

	Яарч яваа хүний хөлийн чимээ их байдаг болохоор соргог ан гөрөөс далдаас сэжиг авч сэмхэн зайлан оддог учир амжилт муутай болох тал байвч яаран явснаас цаг хожих сайн тал бас гардаг. Майхнаас хэдэн алхмын цаана ирвэсийн том мөр үзэв. Өнгөрсөн шөнө нэгэн ирвэс бидэнд ойртож ирээд гэдрэг буцсан нь илэрхий. Явах тутам уулын хавцал улам нарийсаж хажуу талаас хавчин дарах шиг санагдах ханан байц улам өндөр эгц болно.

	Баргар хүрэн хангил хавцгайн өвөр дээгүүр харанхуй агуй, хавчиг ангалууд харлан үзэгдэх бөгөөд тэдгээрийн дотор мазаалай буюу ирвэс нуугдаж бидний толгой дээрээс харж байгаа болов уу гэж санахад ер зэвүүхэн.

	Хөх мөнх тэнгэрийн хөвөн цагаан үүлийг тулж буй шөвөг шиг хурц оргилуудын дүрс хэлбэр нь үлэмж сонирхолтой, аварга том сумны их зэв шиг асга, үсрэхээр биеэ хураасан ирвэс шиг чулуу тохиолдоно. Уулын оргилд хүн зогсож байна гэж харагдсан нь хүн шиг дүрстэй босоо чулуу болон хувирна. Оцойн суусан хар нохой шиг онцгой нэгэн сонин чулуу тэртээ оройд харагдана. Одоохон унах нь гэмээр ул суурь нь ус салхинд идэгдэж бяцхан бариул дээр арайхан тогтож буй бул чулуу ч олон харагдана.

	Өгсөх тутам хавцал нарийн бөгөөд харанхуй болж зарим газар нураг асга зам бооно. Түмэн жилийн нар салхи, усанд идэгдэн элэгдэж хэврэг болсон байц чулуунууд амархан бутарч нүдэн үзтэл нураг асга болон доош гулган буух нь чулуун гол гэж нэрлэмээр. Нурж хэмхэрсэн чулууг үзвэл номын хуудас мэт, давхарлан өрсөн нимгэн банз шиг, хурц ирт сэлэм шиг, уран дархны гараар бүтсэн угалз хээтэй юм шиг сонин хачин ажээ.

	Асга чулууны завсрын алганы төдий хөрсөнд говийн агь, шар харгана, ногоон зээргэнэ, цагаалж, хавьсгана, тэмээн хөх авар тавар ургажээ.

	Нар мандаж халуу шатах үес Хавцгайтын булаг дээр хүрч мазаалай, янгир ямаа, хулан, ирвэс, зэрэг амьтны шинэхэн мөрийг үзэв. Булгийн дэргэдүүр улаан сүүлт бялзуухай, цөлийн чогчиго шувууд нисэн жиргэн үзэгдэнэ.

	Хулангийн мөрийг ажиглахад усанд ирэхдээ алгуурхнаар цувран явсан атлаа буцах замдаа таран бутарч давхилдсан байх нь ирвэс буюу мазаалайгаас үргэсэн бололтой. Хүний нүцгэн хөлөөр гишгэсэн шиг атлаа өргөн, хурц хумсны ор нь шавар дээр тодорхой гарсан мөрүүд булгийн дэргэдүүр урагш хойш сүлжсэнийг олж мазаалай хэдийд явсан, аль зүг очсоныг тогтоох гэж оролцов.

	Зээргэнийн жимс, зэгсний буурцаг, бажуунын навчны үлдэгдэл бүхий хуучивтар бааснууд тохиолдохыг ажиглаж говийн баавгай юугаар хооллодгийг тухайлан тэмдэглэв.

	— Хавцгайтын булаг дээрээс уулын хавцал салаалж, явцуу бөгөөд бартаа ихтэй нэгэн нь баруун хойд зүг очсоныг даган анчин хүний сэрэмж анхаарлыг сахиж болгоомжтойгоор явав. Хэдэн нугачаа өнгөрөхийн сацуу элгэн байцын энгэрийн хөмгөөс жижиг том нийлсэн арваад янгир босон харайж хадан халилын нарийхан зурвас ирмэгийг даган давхицгаагаад удалгүй эргэн зогсож биднийг ажиглахад ишигнүүд нь нэгэн чулуунаас нөгөөд үсрэн, дүүлэн тоглоно.

	Үд өнгөрөх үед Сэгс цагаан богдын ноён оройн нэгэн дээр гарч үүл, уул учран золголдох алс баруун зүгт цэнхэрлэн буй Атас, Чингэс, Мэлтсийн буурал уулсыг харахад сэтгэл тэнийм сайхан байв. Хоёрхон өдрийн өмнө арайхан туулсан бартаат хар айраг өчүүхэн толгод мэт хөлийн дор арзайн бурзайн харагдана. Түүний завсрын өргөн сайр, тэнүүн хөндийнүүдээр хулан, аргал сүрэг сүргээр бэлчээрлэн байгаа нь дуранд арайхан танигдана.

	Уулын дээр гарсны баярын буу тавив. Бууны дуу тасхийж удтал нижигнэн цуурайтах нь бас ч сонин бөгөөд энэ чимээгээр энд тэнд уулын хяр дээр аргал, угалз, янгир ямаа гарч ирээд хаана юу болсныг танин мэдэхийг хүсэн дөрвөн зүг найман зовхисыг ширтэж ургаа чулуу шиг удтал зогсоцгооно.

	Бидний сууж байгаа оргилын ойролцоо буй өндөр байцын оройд нас бие гүйцсэн, хөгшин хөх алаг угалз гарч эргүүлэг эвэрт тэргүүнээ өргөн зогссон нь хөх тэнгэрийн туяанд жавхлантай сайхан харагдана.

	Эх сайхан орныхоо өмнө хэсгийн бахархам үзэсгэлэнт байдал, баялаг ан амьтныг ажиглан тэмдэглэж, байгалийн нууцыг танин мэдэхийн баяслыг амсан явахад үнэхээр сэтгэл дүүрэн хангамжтай байдаг юм. Өмнө зүгийн элсэн манхан далай болсон өргөн цэлгэр говийн дундах өндөр сүрлэг Сэгс цагаан богдын ноёлох тэр оргил дээрээс нүдэн үзүүрт манаран цэнхэрлэх Ноён, Сэврэй, Шилийн богд, Алтай хааны алсын дүр, тэдгээрээс нааших уудам их говь нутгийг үзэн сууж өдөржин явсан аяллын тэмдэглэлээ бичиж дуусаад доош буув.

	Буцах замдаа ёл, хахилаг, хойлог, говийн туулай, хулан зэрэг амьтадтай тааралдав.

	Амьтны аймгийн байдлаар Сэгс цагаан богд уул нь монгол Алтайн нурууны системд (салбарт) багтмаар бололтой. Гэвч Алтайн хөвчин нуруунаас хэдэн зуун километрээр тусгаарлагдан их цөлийн дунд өнчин ганцаар орших учир өвөрмөц ялгаврууд байж болох юм. Ялангуяа мөлхөгчдийн талаар гүнзгий судалгаа хийвэл сонирхолтой байх сан. Энэ удаагийн аялалд замба зараа болон бусад мөлхөгчдийг олж үзээгүй нь намар орой болсны харгай болов уу?. 1943 оны зун цаг үүгээр аялан явахад алхам бүхэнд могой гүрвэл, замба зараа тааралдаж, анхан тэрхүү замба гүрвэлийг үзэхдээ хиртхийн цочиж билээ!. 

	
7. ХОЙЛГИЙН ДУУ

	Миний балчир хүүхэд байхад манай нутагт галзуу чоно явж хүн малыг сандраан түйвээдэг байлаа.

	Галзуу чонотой ноцолдсон нохойд арслан барсын зураг идүүлбэл хөдөлдөггүй3 гэж нутгийн хөгшид ярилцахыг би олонтой сонссон ба сэжигтэй болсон нохойгоо гинжлэн уяад арслангийн дүрс зурсан цаасыг өөх манханд ороон өгч идүүлж байх айлыг үзсэн билээ.

	Хүнтэй уулздаггүй, айлд буудаггүй, хөсөгтэй аянчин манай дэргэдүүр өнгөрөхөд «Галзуу чононд зуулгасан хүнийг авч яваа юм, хойлгийн дуу сонсгохоор хол нутгийг зорьжээ» гэж өвгөд хөгшдийн ярилцахыг ойлгож хойлог гэдэг юу юм бол гэж гайхан асууж байсан минь санагдана.

	Хаврын нэг шөнө саахалт айлын маань нохой хуцаж, үхэр мөөрөлдөн үймэн шуугив, Би хөдсөн хөнжилдөө шурган, аавынхаа нуруунд наалдаж чив чи чимээгүй хэвтэв. Гэрийн зүүн талын орон дээрээс «Энэ юу болох нь энэ вэ?» гэж ээжийн дуугарахад «Гуринхадсан чоно хотод орсон байлгүй дээ бай, бай, чимээгүй» гэж аав хариулаад хөнжлөөс сугаран өндийж чагнав.

	Нохдын дуу улам чангарч зарим үе гангинан, гингэнэн, нэгэн юмтай ноцолдох шиг, зарим үе түүнийг даран хөөж явах шиг болж хонь хурга майлалдан, үхэр орилолдон хашаа хороогоо тойрон нижигнэтэл гүйлдэх дуу чимээ удтал үргэлжлэх нь маш аймшигтай байв.

	«Ингэж байхад хүний чимээ гарахгүй нь ямар учиртай билээ? Хонь нь хашаанаас гарсан бололтой» гэж ээжийн шивнэн хэлэхэд «Би гарч малаа эргэе» гээд аав босож хувцаслав. Нохой хуцах, үхэр мөөрөх, хонь майлах чимээ улам ихсэж буй бөгөөд гэрийн дотор бив битүү, тас харанхуй, гагцхүү тугалын идсэн цоорхойгоор салхи үлээнэ. Манай хөгшин халтар нохой үүдэндээ ирээд аяархнаар гасалж байх шиг.

	«Юу юуг ч мэдэхгүй байж харанхуй шөнө гараад яах гэсэн юм. Хүний чимээ сонстохгүйг бодвол ондоо юм байлгүй дээ, баахан хүлээе» гэж аавын гадагш гарахаар завдахад ээж хориглон зогсоов.

	Шөнө хотны мал үргэхэд манай аав бушуухан гарч буу тавьдаг, хашхирч гуугладаг, хашаа хороогоо эргэж чанга чангаар хоолойгоо засан, эзэн нь байна гэдгээ мэдэгдэж яваад «нэг муу чоно, хонь уруу мөлхөөд нохойд хөөгдөн буцах шиг боллоо» гэж хэлсээр орж ирдэг сэн. Энэ удаа гэрээс гарахаа болгоомжилсон нь галзуу чоно явна, шөнө өдөр сэрэмжтэй байцгаа гэж айл өрх, аймаг саднаар зарлал тарсан ба саахалтынхны ноход нэг юмтай ноцолдож буй чимээнээс үзвэл эрүүл амьтан хэрхэвч биш гэж тааварлан сэжиглэсэн хэрэг байсан санжээ.

	Урьд өдөр нь хонь хариулах миний ээлж байсан боловч намайг явуулалгүйгээр аав маань өөдөө явсан нь мөн л ийм учиртай байжээ.

	Бас зарим хашир нохой галзуу чононд ойртдоггүй гэж малчдын ярилцдаг нь үнэн ч байж мэднэ. Манай хөгшин халтар сүрхий сайн хоточ нохой юмсан, хотонд чоно орохыг анддаггүй, холоос үнэр, анир авч бүдүүн дуугаар хуцаж байдаг атлаа энэ удаа дуу чимээгээ хурааж гэрийн үүдэнд ойртон ирсэн нь эрх биш анхаармаар байсан биз.

	Удалгүй манай үхэр нижигнэн босож хашаатай тугал эхээ, эх нь тугалаа дуудан мөөрөлдөж хөл хөөрцөг болов. Омголон хэдэн шарууд айлын нохдын хамт нэгэн юм хөөн холдох үед манай аав сэмхэн гадагш гарч одоод удтал дув дуугүй байснаа саахалт айлын эзний хамт орж ирэв, 

	— Мал ч гайгүй өнгөрөх шиг боллоо. Харин манай ноход сүрхий ноцолдсон, Одоо яадаг билээ гэж саахалт айлын эзний ярих нь сонсогдоно.

	— Өдөр болмогц хоёул мордож уруудъя. Доод айлууд маань яаж өнгөрсөн бол доо гэж манай аав хариулаад гаднаас барьж орсон хүрзээ хатавч түшүүлэн тавих нь харагдана.

	Энэ шөнө үүр цайтал унтсангүй билээ. Маргааш өглөө нь эрт саахалт айлын эзэн манай аав хоёр буу сумаа бэлтгэн «Та нар гэрээс бүү гараарай, салхи эргэвэл буцаж гүйдэг юм шүү» гэж захиад мордон одов.

	Бага үд болохын хир тэд буцаж ирэхдээ Харзатын аманд гүйцэж хороолоо. Олон хүн мордож хүч хавсарсны ачаар харин ч түргэн дарлаа гэж ярилцаж байв.

	Галзуу чоно, нохой гэдэг ус голыг дагаж салхи сөрөн амаа ангайлган, шүлсээ савируулан гүйдэг юм.

	Хөдөө гадаа болгоомж сэрэмжтэй явах хэрэгтэй. Ухаан солиотой амьтан андашгүй илхэн байдаг учир хэрэв сэжиглэлтэй бол дуу шуугүй, хөдлөхгүй байж өнгөрүүлэх хэрэгтэй. Гэхдээ хониндоо чоно ороход дуугүй байж болохгүй, эрүүл хийтэй хоёр амархан танигдана гэх зэргээр манай ээж сургаалын үг ярьж хонь хариулан явахаар бэлтгэж байгаа миний төлөө сэтгэл зовних нь илт байв. 

	Саахалт айлын эзэн маань нохдоо барьж уяад арслан, барсын дүр зурж чадах хүнийг эрэн мордохоор яарна.

	Хээр талын нүүдэлчин малчинд тохиолддог хүнд аюулын нэгэн нь өнгөрөгч шөнө болж» галзуу чоно нэлээд олон үхрийг шүлсдэн, хоёр гурван нохойг хазжээ.

	Аз болж хүнд аюул гэмтэл болсонгүй гэж баяртай байсан нь хэд хоногийн дараа базаахгүй явдал сонстов.

	Манайхаас дээш байдаг айлуудаас нэг хүн зуулгасан учир түүнийг хойлгийн дуунд аваачих гэж байна гэлцээд төдий л удалгүй хойлогтой нутагт хүрч чадалгүй зуур замдаа найдваргүй болсон гэнэ гэж бас ярилцахыг бага насандаа олж сонссоноо Алтайн цаадах говийн зэлүүд буйд газар, Сэгс цагаан богдын гүн хавцалд санах тохиолдол гарч ирэв.

	Хавцгайтын булгийн хавцлаас нүүж Сэгс Цагаан богдын баруун хойд талын нэгэн их хавцалд буудаллаад шүдлэн угалзын махаар зэрлэг сонгинын үнэр ханхалсан амттайхан шөл хийж үдшийн улаан нарнаар майхныхаа аман дээр сууж байтлаа өндөр цохионы оройд хойлог ] шувуун исгэрэн дуугарч жигүүрээ хумин харвасан сумны адилаар хавцлыг хөндлөн шуугин гарахыг үзэв. Нэгэн оргилоос нөгөө оргилын зүг нисэн явах хойлог шувууд жигүүрээ дэвэхгүй, ташуу замаар унах мэт харвах учир агаарын хий зүсэгдэж нарийхан лимбэний дуу шиг жингэнэн шуугьсан хахир хатуу чимээ гарах ажээ.

	Галзуугийн вирус төв мэдрэлд нь тарсан хүн энэ дууг сонсоод эдгэрдэг гэдэг үнэхээр худал цуурхал байсан биз. Манай орны өнцөг булан бүхэнд боловсон эмнэлэг дэлгэрээгүй бүдүүлэг харанхуй байсан тэр цагт үхлийн аюулд хэлмэгдэгсдийг түр зуур тайвшруулж эдгэхийн найдвар төрүүлэх мухар бишрэлийн хуурамч мэх гоход урхилагдан амьдарч байсан хөөрхий дээдэс өвгөдөө санахад элэг эмтэрнэ гэж залуу нөхдөдөө ярьж өгөөд буугаа авч босоход минь «Хойлгийн ходоодонд гурван цагаан чулуу байдаг, тэр нь эрдэнэ юм гэдэг шүү, эрхбиш та олж ирээрэй» гэж нөхөд маань захиад инээлдэж байв.

	Хойлгийн ходоодноос эрдэнийн чулуу олохын төлөө биш, эм гэж ярилцдаг махыг нь идэхийн төлөө биш, эргүү галзуу өвчтөнийг эдгээн тэнхрүүлдэг дууг нь дуулахын төлөө ч биш, чухам ямар дүрсийн хойлог энд оршдог болохыг тогтоохын төлөө ядахад нэгийг ч болов олзлон авахыг мэрийн оролдов.

	Хойлог бол гургуулын язгуурын шувуу бөгөөд биеийн ерөнхий хэлбэр байдлаар цорхируутай төсөөтэй боловч хэмжээгээр том, эр тахианы хэртэй байна. Биеийн урт нь 60 сантиметр орчим, өнгө нь нуруун талдаа үнсэн саарал, хэвлий талдаа цайвар, бага зэрэг эрээн толботой харагдана. Монгол оронд Алтай, Хангайн нурууд Алтайн цаадах говийн уулсаар орших бөгөөд зуны дулаан цагт уулын тагаар, өвлийн хүйтэн болоход бэл дор газар нутаглаж шөнийн цагт хадны нөмөр зай завсруудад хэвтэнэ. Нисэхдээ муу, харин асга хад дамжин гүйхдээ маш хурдан учир явган хүнд үл гүйцэгдэнэ. Хаврын сүүл сард асга хаданд 14-16 өндөг гаргана. Хойлгийн мах нь цэвэрхэн цагаан өнгөтэй, амт тэжээл сайтай учир хүн эрт цагаас эхлэн агнаж хоолонд хэрэглэх болжээ.

	Нэлээд олон дүрсийн хойлог байдаг бөгөөд Кавказын, Алтайн, Төвдийн гэх зэргээр ангилан үзнэ. Сэгс цагаан богдод бидний ажигласан нь Алтайн хойлог байсан нь тэр уулыг Тяншаны биш, Алтайн системд хамааруулах гэсэн бодлын нэгэн нотолгоо юм.

	Майхнаас гарснаас хойш хэд хэдэн удаа сүргээр явах хойлог шувуутай тааралдав. Энэ нь өвлийн хүйтэн болоход сүрэглэж, зуны цагт хос хосоор буюу нэг нэгээрээ амьдардаг шувуу юм. Бодвол намар оройхон болж байгаа цаг учир сүрэглэж эхэлсэн бололтой. Хойлгийн хойноос дагасаар хэд хэдэн хярыг даван одлоо. Нар жаргаж буй учир яаран эргэж майхны зүгийг барьсан боловч газрын баримжааг тэмдэглэн тогтоож яваагүйн харгайгаар хаашаа ч харсан ижилхэн хар хүрэн уулс, гүнзгий нүхэн хавцлууд байх учир танигдаагүй газар баргар асгын дунд хонох болов гэхээс ар нуруу өөд аалз хорхой гүйх шиг хүйтэн хөлс асгарна.

	Байдаг чадлаараа чармайж баргар нэгэн уулын хяр дээр гараад бас нэгэн хавцлыг огтолж дараах уул өөд мацаж явтал хүн дуугаралцах шиг болов. Түүнээс айн сочиж, агшин зуур зог тусан чагнавал харь үг бололтой бүр ч гайхаж, айхын ихээр айж, сочихын ихээр сочиж, дэмий гайхахдаа буугаа мөрнөөс авч өвөр дээрээ тавиад шар харганын бутыг түшин суухад «Сэгс цагаан богдод дээрэмчид үүрлэж байдаг юм. Шөнийн цагт хадны хонгилд хонх дамар дуугардаг, нэгэн оргодол лам бий» гэх зэргээр тэр жил Ноён суманд хүмүүсийн ярилцахыг сонссон маань гэнэт санагдаж сэтгэл зэвүүцэн чээж давчидна. Аюултай байдалд учирсан энэхэн минутад аврах ганцхан сайн нөхөр гэвэл арван хоёр калибрын буу байлаа. Түүнээс өөр өмөг түшиг болмоор юу ч байсангүй. Буугаа барьсаар эндээ сууж өдөр болгохоос өөр замгүй болов гэж гуньхралтайгаар бодогдон байтал «Монгол долгио баригдахгүй байна уу, наадахаа ойлгохгүй байж яах гэсэн юм» гэж нөхдийн маань нэгний хэлэх нь архан талд сонстоход даруй баярын магнай тэнийж үүр гийх шиг болов.

	Майхнаас хоёр зуугаад метр хэртэй холдсон боловч говийн цэлмэг шөнө, уулын тунгалаг намуухан агаарт. Дуу чимээ үлэмж тодхон сонсогддог байсан нь над энэ удаа эрхэм тус хүргэв.

	 

	
8. ИРВЭСИЙН МӨРӨӨР

	Алтай Хангайн хөвчин нурууд, Хөвсгөл нуурын орчмын болон Алтайн цаадах говийн уулсаар ирвэс байдаг юм. Монгол оронд орших ирвэс, шилүүс, цоохондой, мануул энэ дөрвөн араатан мигуйн язгуурт багтдаг, ойрын садан амьтад болно. 

	Хойлгийн хойноос хөөцөлдөн явсаар хохирол үзэхэд хүрснийхээ маргаашийн өдөр нь мазаалайд санаатай гарав. Сэгс цагаан богдын умар хормой болох намхан уулсын завсрын их сайрт ирвэсийн шинэхэн мөр үзээд.1943 онд хавхтай болон ирвэсийн мөрөөр дагаснаа санаж хамт яваа нөхөртөө сониноо ярив. Халуун зуны цаг байж билээ. Өмнөговийн Ноён богдоос агнаж базаасан янгирын мах амархан үнэр орсон учир майхнаас нэлээд хол хаяв. Махны үнэрээр тэр шөнө ирвэс ирсэн мөрийг үзээд тарваганы хавхыг төмөр утсаар аргамжин тавьсан юм.

	Сэгс цагаан богдод ажлаа дуусгаад Шар хулсны булгийн зүг явахаар ачаалж, хавх тавьсан газраа очвол уг хавх байхгүй, эргэн тойрон ажиглахад ирвэс ирээд хавхыг маань чирээд явсан байхад хойноос нь мөрдөж гарлаа.

	Хавхтай ирвэс дээр гэнэт орж явчихвал аюултай байдаг гэж анчдын хэлэлцэхийг сонссон учир хавцлын нугачаа, бартаатай газар, үхэр чулуу зэрэгт ойртохдоо зэр зэвсгээ бэлэн зэлэн болгож маш болгоомжилдог байсан билээ. Хэсэгхэн дэрстэй газраар явж байтал хөл дор нэг юм сүр сар хөдөлж дэрсний толгойг найгалзуулан гүйж орхив. Хаанаас ирвэс дайрах бол гэж болгоомжлон явсны харгайгаар сүрхий сочив. Гэтэл дэрсний ёроолоор гүйсэн тэр амьтан анхан удаа үзэхэд ирвэсээс дутуугүй аюултай мэт зэвүүн санагдсан юм. Дэргэдэх чулуун дээр маань сүрхий муухай хөх саарал нүцгэн амьтан гараад чээжээ өргөн, амаа ангайлган, сүүлээрээ чулуу нүдэж миний зүг ухас ухасхийхэд толгой дээрх үү шиг олон барзгар товруунууд нь улам ч томорч, шанаа нь хүлхийж хөөх шиг харагдсанд сочин зэвүүцэж гэдрэг алхах зуураа винтов бууныхаа замгийн түгжээг мулталж байсан удаа бий.

	Ингэж амьдралдаа анхан тэргүүн замба зараа гэдэг гүрвэлийг үзсэн юм.

	Алтайн цаад говийн Сэгс цагаан богд, Атас, Ээж хайрханд замба зараа элбэг тохиолдоно. Биеийн хэмжээ нь янз бүр боловч том нь уртаараа 25-30 сантиметр (сүүлийн хамт), өргөнөөр 3-5 сантиметр бөгөөд толгой дээрээ олон эвэрлэг товруутай, хөх буюу ногоон саарал өнгөтэй, зэвүүхэн амьтан юм. Дайснаас амь гарах арга нь айлган сүрдүүлэх зохилдлогоо болно. Иймээс хүн харахдаа чээжээ өндийлгөн, толгойн товруу хуягаа арзайлган, сүүлээрээ газар гуядаж, амаа ангайлган урагш ухасхийхээс өөр гэм хоргүй амьтан болно.

	Хавхтай ирвэсээ мартаад замба зараа барихаар хөөцөлдөж нэлээд түвэгтэйгээр нэгийг барьж аваад бичгийн сав дотроо хийгээд цааш үргэлжлэн ирвэсийн мөрийг дагав. Элсэн дээр гарсан мөрийг үзвэл баруун хойд хөлөөрөө хавханд орсон бололтой. Уулын хавцал нарийсаж асга, чулуу нь ихсэн, үлэмж бартаатай болоход байн байн зогсож өмнөх газраа нэгжин дурандаж явтал уулын хяр дээгүүр, урт гонзгой биетэй, богинохон сагсгар сүүлтэй, урт хөлтэй, улаан шаргал өнгөтэй, сүүдгэр хэдэн амьтан цухалзаад далд орж явчхав. Барагцаалбал арваад байсан болов уу, чухам ямар амьтныг харснаа одоо ч хэлэхэд бэрхтэй. Бодвол Ноён сумын ардын ярьсан шар хорхой гэдэг нь байсан болов уу.

	Үүнээс тавиад жилийн өмнө Монгол нутгаар явсан шинжээчдийн тэмдэглэлд улаан чоно гэдэг сүргээр явдаг араатны тухай бий. Бидний хальт харсан амьтад нь улаан чоно байхаас зайлахгүй юм. Түүнийг монголчууд шар хорхой гэж нэрлэсэн байж мэднэ. Загийн дунд урт шар амьтан зогсож байснаа гэнэт олон болсон гэж Ноён сумын ардын ярьсныг үзвэл сүргээр амьдардаг амьтан бүхэн амарч хэвтэхдээ заавал манаатай байдаг юм. Эхлээд ганцхан харагдсан нь манаа нь байсан биз. Бусад нь хэвтэж байгаад хэрэг болоход цувран босож ирэхийг шар хорхой газраас сугаран гардаг гэж ярилцдаг байж мэднэ.

	Монгол нутагт орших ховор амьтдын нэг болох улаан чоныг ийнхүү 1943 онд харсан юм. Тэгээд цааш ирвэсийн мөрөө даган явсаар удалгүй түүний саврыг хавхтайгаа олж буцсан билээ гэж өнийн юмыг домог болгон ярьж суутал ойрх хөтөл дээгүүр дөрвөн аргаль гарч ирэв. Бид ч дуугаа хурааж нам гүм болон зургийн аппаратаа бэлтгэв.

	Аргаль нь зэрлэг хонь юм. Биеийн ерөнхий төрх байдлаар хоньтой төсөөтэй боловч байгалийн нөхцөлд зохилдож хониноос ихээхэн ялгавартай байна. Үүнд: хөл нь нарийхан урт, үс нь тачир, годгор жижиг сүүлтэй, хоньтой зэрэгцүүлбэл өндөр, нарийхан биетэй ажээ. Эр нь том, эм нь жижиг эвэртэй байдаг бөгөөд эрийг угалз, эмийг аргаль гэнэ. Угалзны эврийн урт нь 150 сантиметр, бүдүүн нь угаараа 50 сантиметр хүртэл байх ба угалзын өндөр нь чээж биеэрээ 125 сантиметр, хүндийн жин нь 200 килограмм хүртэл байна. Аргаль угалз нь монгол орны Алтай, Хангайн нурууд, Хөвсгөл орчмын ба Алтайн цаадах говийн уулсаар оршино. Ялангуяа Сэгсцагаан богдын ар хормойгоор маш элбэг бөгөөд хамгийн тааламжтай нутагшил нь таана, багалуур, говийн хялгана ургасан нам дор газрын жижиг толгод, түүний сайр, хөндийнүүд болно.

	Тийнхүү уулын хөтөл дээр гарч ирсэн дөрвөн аргаль алгуурхнаар бидний зүг явсаар тавиад метрийн цаана ирээд идээлэв. Түүнээс бүр ойртохыг хүлээж чив чимээгүй суутал нэг нь толгойгоо өргөн зогсож ямар нэгэн сэжиг авах шиг болов. Харин нөгөө нэг нь урд хөлөөрөө хайрга малтаж эхлэх нь хэвтэр засаж байгаа бололтой.

	Аргаль өглөө үдшийн цагаар бэлчээрлэж, үд дунд хэвтэж амардаг гэж сонссон учир анир чимээ өгөхгүйг чармайж хөдлөлгүй хэвтэж байв. Гэтэл толгойгоо өргөн сээхийж зогссон нэгэн нь бас л газар малтаж эхлэв.

	Одоо л хэвтэх нь дээ, хэвттэл нь хүлээж харъя гэж байтал уулын толгой дээр хойлог шувууны исгэрэх чимээ сонстов. Тэр чимээгээр мөнхүү аргалиуд ухасхийхэд харайгаад эргэн харж зогсоход бид нар ч аппаратын дурангаа холын хэмжээн дээр тавьж амжив. Аргалиуд ч цааш уул өөд эгц гүйж хөтөл дээр бас нэгэн хэсэг зогсож гэдрэг эргэн хараад аяархнаар цааш далд оров.

	Хойлог шувуу аргаль, янгирыг дагаж явдаг бөгөөд дайсныг холоос харж чимээ өгдөг нь үнэн болохыг харилцан ярилцаж суухад уулын хонгор сайхан салхи үлээж холын бараа цэнхэрлэн харагдаад үдийн халуунаар өндрөөс халин буух хойлог шувуудын дуу чихэнд чимэгтэй бөгөөд хөх номин тэнгэрийн гүнд хүчит жигүүрээ дэлгэн элэн халих омогт бүргэд нүдэнд зугаатай харагдав.

	 

	
9. ЁЛЫН ҮҮР

	Улаанбаатар хотын Төв музейн жигүүртний тасагт махир хумсандаа мануул базаж жигүүрээ дэлгэн суусан, тахир хурц хошуутай том хүрэн шувууг уншигч та бүхэн эрхбиш үзсэн биз. Зарим хүн түүнийг хараад бүргэд юм уу даа гэж байх шиг сонсогддог. Үнэндээ тэр нь бүргэд биш, ёл шувуу юм. Энэ нь Алтайн цаадах говийн асгат олон уулсын хангил хавцгайн өндөрлөгт амьдран орших бөгөөд нарны илчинд агаарын хий халж, хөөрөх урсгал эхэлмэгц сая түүний дэмжлэгээр хөх мөнх тэнгэрийн гүнд халин нисэх нь үзэгдэнэ. Халсан хийн хөөрөх урсгал эхлээгүй, өглөө буюу оройн сэрүүнд хадны агуй, хонгилд байх учир агнах гэвэл нар мандахаас өмнө биеэ далдлан гэтэж сэмхэн түүнд ойртохыг чармайх хэрэгтэй.

	Ёл нь махчны баг, харцагын язгуурт багтах, нүсэр том биетэй шувуу бөгөөд дэлгэсэн хос далавчийн урт нь 2 метр хагаст хүрнэ. Толгой, хэвлий нь шаргалдуу, нуруун тал нь харавтар өнгөтэй байна.

	Ёл нь Монгол орны Алтай, Хангайн нурууд, Хөвсгөл орчмын уулсаар байдаг бөгөөд жилийн аль ч улиралд уулын оргил, тагийн байц цохионд амьдарна. Хангил хавцгайн өндөрт агуй хонгилыг олж үүр засан жилд ганц удаа төрж голдуу нэг, хааяа хоёр өндөг гаргана. 

	«Ёл чулуу иддэг юм, ходоодонд нь юу ч тэсэхгүй хайлна» гэж манай монголчуудын ярилцдаг нь «ёл аюултай махчин юм, туурайтан амьтныг барьж иддэг» гэж зарим номд бичдэгээс арай үнэнд ойртсон үг юм.

	Ёл шувуу амьд амьтныг хэзээ ч барих ёсгүй, зөвхөн сэг иддэг бөгөөд гол төлөв ясаар хооллоно. Иймээс ясан тэжээлтэн гэж ч болно. Улсын төв музейд үзмэр болгон тавьсан ёл шувууны чихмэл амьтныг барьж байгаа биш аль нэгэн эндэгдлээр үхсэн мануулын сэг дээр буун ирж байгааг дүрсэлсэн хэрэг болов уу.

	Манай монголчуудад ёлын тухай янз бүрийн яриа байдаг. Түүнээс онцлох нэгэн зүйл нь хорт хавдар өвчинд эм болдог ходоодны нь тухай юм.

	Тэр жил, анд нэгэн нөхрийг минь аюулт өвчинд нэрвэгдэж арга чаргаа барах үес амьд мэнд үлдээхийг хүсэж аварч нигүүлсэхийг мөрөөдөхдөө ардын домог үгэнд гардаг ёлын ходоодны тухай ярилцаж байсныг Сэгсцагаан богдод жуулчлах үедээ санан дурдах учрал тохиолдов. Уулыг өргөргийн чигт зүсэн гарсан нэвтэрхий хавцалд ёл шувууны үүрлэснийг элгэн байцын ханан энгэр уруу гоожсон шохой шиг цагаан баасаар нь тухайлан мэдэж тэнд хоёр өдрийн турш ажиглалт хийж ангуучлав.

	60-80 градусын эгц босоо байцын ханан энгэрт сайрын ёроолоос дээш 100 метрийн өндөрт томхон хонгил харагдана. Тэр хонгилд ёл шувуу үүр зассан бололтой. Бидний зарим залуус гутлаа тайлан байц өөд тавиад метр авираад хүрч чадалгүй буухдаа ёлын үүрнээс доош унасан шар эсгий, даавууны тасархай, хулангийн туурай, янгирын ясны хэлтэрхий зэргийг авчрав. Үүр байгаа хонгилоос дээш хориод метрийн цаана байцын өргөн тавцан байх нь ёлын «хоолны ширээ» бөгөөд шохойлог цагаан баасанд хучигдаж дун цагаан өнгөтэй харагдана. Тэр тавцангаас доош уртаараа 40 метр, өргөнөөрөө 2-3 метр хэртэй цагаан зурвас байц дээр гарсан нь ёлын баас ажээ. Энэ орчим ийм цагаан зурвасууд 5-6 байна. Үүгээр үзвэл ёл шувуу хэд хэдэн «хоолны ширээ» хэрэглэдэг ажээ.

	Ёл шувуу чухам ямар үүр засдаг болохыг бид мэдэхийг чармайсан боловч элгэн байцын энгэрт зуугаад метрийн өндөрт хүрэх арга зам олдохгүй байв. Байцын ирмэг, дэвцэг бүхнийг ажиглан харж суусаар байтал бага үд болж халуу шатав. Халсан хий дээш дэгдэж хөөргөх урсгал эхлэхэд бидний ажиглаж суусан хонгилоос арай дээр үзэгдэх өөр нэгэн завсраас нэвсгэр том ёл шувуу нисэн босож анхандаа доош халбалзан газарт нэлээд ойртоод дараа нь хүч авч дээш хөөрөн уулын толгой дээгүүр нар буруу элин хальсаар далд орж явчхав. Ёлын байрыг нэгэнт мэдсэн учир хэд хоног оролдоод үзье. Аз болбол амьтны судлалын цуглуулгадаа нэмэр ч олж магад. Эс болсон ч ёлын үүрийн бүтцийг үзье гэж харилцан ярилцаад дараагийн өдрийн өглөө эрт дахин тэнд очиж ажиглалт хийхээр шийдвэрлэж майхандаа эргэж ирэв.

	Говийн шөнө, загийн галын дэргэд саруул бөгөөд дулаахан, огторгуйн алс уудамд одон мичид гялалзаж, ойрх уулын хавцлаас холын бөглүү чимээ сонстох нь чухам юу аль зүгт дуугарсныг мэдэхэд бэрхтэй.

	— Юу дуугарав гэж нэгний асуухад:

	— Галын гэрэл хараад мазаалай ирж явах шиг байна гэж нөгөө нь шоглон хариулна.

	Гал дээрээс хоолоо гаргах үед «Миний тавгаар элс дүүрчихжээ» гэж нэгний уцаарлахад «ус хэмжээтэй шүү, цаасаар арчаарай» гэх бүдүүн дуу сонстоно. Өдөржин уулсаар хэсэж ядарсан боловч хэвтэртээ ормогц үзсэн харснаас эхлэн үлгэр домог ярилцаж шөнө дунд болгодог заншлын ёсоор «Та өнөөдөр хаа явсан, юу үзсэнээ ярьж өгөх юм биш үү?» гэх дуу майхны зүүн хаяанаас сонстоно.

	Ёлт хавцалд үүрийн бүрэнхийгээр очиж нуугдан суув. Уулын толгойд нар тусах үес надаас таван зуугаад метр газар, нөгөө талын байцын энгэр дээр нэгэн том ёл шувуу сууж байхыг үзээд бага зэрэг ойртохоор бөхийн гэттэл нисэж орхилоо. Сүрхий сэргэг амьтан байна, анхандаа намайг чиглэн ниссээр ойрхон ирсэн боловч өчигдөр элсийг нь цэвэрлэж тосолсон замаг маань гацаж ашигтай хэмжээнд буудаж чадсангүй. Тэгээд өндөрт байх нэгэн агуйг ажиглаж суутлаа сонин юм үзэв. Агуйн аманд жижигхэн бут ургамал байх шиг харагдахад нь үүр биш байгаа даа гэж сайтар танихыг хичээн нэлээд ойртож дурандав. Дурангаар үзэхэд үүр ч биш ургамал ч биш, нэг л хачин юм байв. Жижигхэн ууттай юм байх шиг харагдав.

	Юу гэдэг нь энэ вэ? гэж удтал ажиглан сууж хараад байсан чинь чулуу ч биш, өвс ч биш, амьтан ч биш, нэг л маягтай зэвүүн юм элгэн байцын энгэр дээрх их агуйн аманд сайрын ёроолоос 200 метрийн өндөрт байв. Наанаас нь хоёр хөлтний хүрэх арга тун ч алга даа. Харин уулын ар талаар нь очоод байцын оройг тойрон өнгийвөл ойртож болмоор санагдав. Гэтэл агуйтай байцын ар талаас нь авиран гарч уулын толгой дээр хүрнэ гэдэг амархан хэрэг биш, сайрыг уруудан тав-зургаан километр яваад баруун тийш эргэсэн салаа хавцлаар өгсөж түүний эхний хөтөл дээр гараад дахин хойш эргэж уулын хярыг даган явсаар уг газраа дөхөж болмоор санагдавч үнэн хэрэг дээрээ тийнхүү явж болох эсэх нь мэдэгдэхгүй, өөр давхар уул, хадан хясаа, хайрга нураг, хавцал байц хааж боохгүй гэж батлан хэлэх баримжаа тоймгүй байв. Хэдийгээр ийнхүү нууцат агуйд жигүүртнээс бусад амьтны хөл хүрэх нөхцөлгүй мэт боловч хүний гараар тавигдсан ямар нэгэн юм, нарийн дурангийн хараанд байх шиг санагдах тул араа шүд болсон арзгар сүртэй уулын ар өврийг сайтар нэгжин үзэж түүнд хүрэх бүх бололцоог олж хайхаар санаа шулуудан зориг заав. Тэгээд агуйт байцын хавцлыг уруудан явж арай налуу нэгэн элгэн хад өөд авиран мөлхөн оройд нь гарсан чинь очихыг зорьсон байцын оргилоос ондоо тасархай болох нь танигдав. Гэхдээ өндөр дээрээс уулын тогтцыг ажиглавал хавцлыг уруудах биш харин өгсөж эхэнд нь тулаад уулын хярыг дамжин буцаж явбал уул нууцат агуйд ойртож болмоор харагдав. Ийнхүү явахад бараг хагас өдөр хэрэглэгдэх нь илэрхий. Гэвч цаг нэлээд эрт байсан учир ирсэн замаараа гэдрэг эргэж уулнаас буугаад агуй бүхий хавцлаа өгсөж гарлаа. Хэдэн цагийн өмнө сууж байсан газраа хүрч дахин дурангаар үзэхэд агуйн амны тавцан дээр харагдах жижигхэн шомбогор бор юм нь агь өвсний бут ч биш, шар эсгийн тасархай ч биш шавар элсний овоо ч биш, харин жижигхэн баримал юм уу гэмээр суурь нь бүдүүн, дээшлэх тутам нарийсаж, оройдоо багц буюу толгой гарсан байдалтай харагдав. Бас агуйн амны тавцангаас үргэлжлэн элгэн байцын ханаар нарийхан дэвцэг зурайн, уулын оройг тойрон одсон мэт үзэгдэхэд ар орой дээр нь гарах замыг олбол агуйд хүрэх аргыг ч сүвэгчилж болмоор бодогдон санд мэнд сайрыг өгсөн цаашаа алхлав.

	Хад асга алхам бүхэнд боож хонгил хавцгай хажуу талаас хавчин сүндэрлэсэн харанхуй нүх мэт баргар зэвүүн хавцлыг өгсөн өгссөөр нар баруунаа хэлбийж уулын сүүдэр унжиж буух үесээр Цагаан богдын ноёлох нэгэн өндөрт дахин гарахад оройн нар гийгүүлж орчлон хорвоо гэдэг уйтан харанхуй биш, гэгээн цэлмэг юм гэсэн шиг саруул говийн тэртээ хязгаараас сайхан сэрүүн салхи үлээж эх орныхоо баялаг сан, эрдэнэсийн далайн эрэл суралд явагчдын хацрыг илбэн үлээх нь баясал төрүүлнэ. Энэ оройгоос гэдрэг эргэж уулын хярыг дамжин явбал нууцат агуйн архан талд магад хүрч болмоор харагдана. Нар жаргахаас өмнө тэнд хүрэхээр барахгүй уулаас бууж амжих хэрэгтэй учир удтал сууж болохгүй яарах нь чухал байв. Хэдхэн мөч амсхийн сууж амьсгалаа дараад хярыг дамжин гүйв. Удалгүй уул зорьсон нууцат агуй бүхий байцын ар, оройд хүрэхийн сацуу баруун талын хавцлыг өгсөн ирээд уулыг гэзгээр нь ороож нууцат агуйг чиглэсэн бүдэг зөрөг олов. «Үүгээр явбал амархан энд ирэх байсан ажээ» гэж өчүүхэн зуур түүнийг ажиглан зогсоод саяын зөргийг даган уулыг ороож хавцлын тал руу өнгийтөл мөнхүү зөрөг балардан алга болов. Өндрөөс доош үзвэл нууцат агуйн хавцгай мөн бололтой.

	Өглөө түшин суусан чулуу маань тэртээ дор бараалахыг таньж энэ орчимд л байх ёстой гэж тэнцүүрээ сайтар олж өнгийн өнгийн баруун гар тийшээ харж байтал ханан байц чулууны хажуугийн, надаас жараад метрийн цаана бий тэгшхэн тавцан дээр шовгор бор юмны тал хэсэг нь цухуйж үзэгдэв. Урагшаа хагас метр ахиж зогсвол бүтнээр харагдах төлөвтэй боловч тийнхүү өнгийх нөхцөл огт үгүй, хагас метр байтугай хагас сантиметр бөхийвөл хадан халилын ёроолд унаж ёлын идэх бүтэн яс ч олдохгүй болох нь илэрхий учир болгоомжлохын чухлыг мэдэв. Харин халилын ирмэг дээр тэнцүүрээ олж зогсоход аюултай учир элгэлдэн хэвтээд дөнгөж толгойгоо хавцал уруу илүү гарган зүүн гараараа чулуу түшиж, баруун гартаа дурангаа барьж тэрхүү шовгор борыг үзвэл ууттай юм болох нь лавтай танигдав. Ёл шувуу үүртээ шар эсгий, даавуу зэрэг хог новш цуглуулдгийг үзсэн учир аль нэгэн газраас айлын бууц буюу аянчин жинчний буудлаас ууттай юм авчирсан хэрэг болов уу даа. Махчин шувууны үүрт элдэв хог новш байдаг билээ. Орог нуурын хөндийд Загийн салаанд байсан сар шувууны үүрээс мөнгөн тээг, соёо цохилуур олсон шүү дээ гэж урьдах хойтохыг бодон дэмий юмны хойноос цагийг алдаж явна уу даа, үүний оронд туурайтны тоог гаргах ажлаа дуусгасан бол маргааш эрт Хатан суудал руу хөдөлж чадах байсан ажээ гэж санагдсан боловч ёлын үүрийг үзэж чадвал бас л амжилт юмсан, түүнд хүрэх зам даанч алга гэж үү дээ гэж бас сэтгэгдэнэ.

	Тэндээс босож хадан халилын ноёлох оройг араар нь тойрон нөгөө талаас нь өнгийтөл ханан байцын элгэн дээгүүр хадны нарийн дэвцэг, зөрөг зам мэт зурайж, ууттай юмыг чиглэсэн байв. Дэвцгийн өргөн нь 50-60 сантиметрээс илүүгүй бололтой. Түүнийг даган явбал нууцат агуйд дөхөж болмоор авч нэгэнт хөл алдаж халтирвал тэр доошоо ор сураггүй унахаас өөр замгүй.

	Тавь-жараад метр газар ойртоод ёлын үүр ч үзэлгүй, ууттай -юмны учрыг ч танилгүй буцах нь харамсалтай, яая даа гэж нэгэн хэсэг бодлогошрон зогссоноо хөл нүцгэнээр яваад үзэхээр шийдвэрлэв.

	Говийн наранд өдөржин шарагдсан чулуу дээр хөл нүцгэнээр гишгэхэд сочим халуун, гэвч нар буцаж үдшийн сэрүү орсон цаг тул дажгүй явж болмоор байв. Гагцхүү буугаа үүрээд явахад тээг болмоор, бариад явахад гар чөлөөгүй болж халтирах аюулд хүрвэл саад болмоор, орхиод явъя гэхэд салж болшгүй ганцхан амин зэвсэг бөгөөд агуйд хүрэхэд юу хүлээж байгааг мэдэхэд хэцүү. Энэ бүгдийг эргэцүүлэн бодож хэсэг зуур зогсоод буугаа орхихоор шийдвэрлэн ууттай юмны зүг чулуу хаяж чимээ өгөөд өдөрт нь гартаа шөнөд нь өвөртөө авч явдаг аян холын нутагт авралт сайн түшиг болдог ангийн карабин буугаа чулуу түшүүлэн тавиад хадны нарийхан ирмэг дэвцгийг дамжин аяархнаар явж гарав.

	Эр хүн санасандаа, эмээлт морь зорьсондоо эрхбиш хүрнэ гэдгээр ууттай юмны дэргэд очлоо. Тэрхэн орчимдоо хавцгайн зурвас ирмэг тасалдаж миний толгойгоос дээш ганцхан метр хэртэйд хадны өргөн тавцан дээр арьсан туламтай юм суух нь танигдавч сүрхий зэвүүхэн байв. Ажиглавал тугал тулам бололтой, дүүрэн юм чихсэн учир хөл нь дэрийж хагарах гэж байгаа тарваганы боодог шиг харагдах бөгөөд энд тэнд нь язарч, хөсрий муухай хөх саарал өнгөтэй болсныг үзвэл эрт урьдын юм байлтай.

	Миний явж ирсэн хадны дэвцэг хэдийгээр нарийсан дууссан боловч дээш авиран туламтай юмны байгаа өргөн тавцан дээр амархан гарч болмоор бөгөөд түүний цаана агуйн амсар онгойно. Дотор нь юу байгааг бүү мэд. 

	Гэдрэг эргэн үзэхэд чулуу түшүүлэн тавьсан буу минь нүдэнд дулаахан харагдана. Чулууны өө сэвээс татаж өөдөө авиран гарвал нэгэн их харанхуй агуйн амны босго болсон тэгшхэн тавцан дээр тэрхүү арьсан туламтай юм байх ажээ. Агуйгаас бялзуухай нисэн гаравч өчүүхэн зуур сочин хөдлөхдөө ёроолгүйн гүн рүү хийсэн унаж мэдэх газар учир агуйн амыг яг голлон зогсохоос баахан хиртхийж хажуу тийшээ зайлан хутгаа гартаа барьж агуйн ам уруу өнгийтөл хүний ясан гар намайг зааж байх шиг харагдав. Уужим зайтай сан бол ухаан жолоогүй гэдрэг ухран гүйх сэн даанч давчуу, эргэвэл эргийн гүнд халтирвал халилын ёроолд унахаас өөр замгүй учир шүдээ зуун биеэ барьж амьд нь аюултай болохоос биш, үхсэнээс юунд айх билээ гэж сэтгэлээ засан, ахин нэг алхаж агуйн үүд орчмыг улам лавшруулан харав. Босго чулууны ар талд үхсэн хүний хөсрий яс байх бөгөөд хөл тал нь шороонд дарагдаж зөвхөн чээжний хэсэг бусаг нь үзэгдэх ажээ. Харин гарын яс нь хэлхээ бүтэн, чулуу налан түшиж туламтай юмны зүг сарвайсныг үзвэл түүнийг агуйн аманд ил гарган тавиад эргэхдээ буюу эсхүл авах гэж оролдож байгаад гэнэт насан эцэс болсон хүний яс болов уу гэлтэй. Үхсэн хүний юунаас нь айх вэ, зоригтой байх нь чухал гэж санан санан бие сэтгэлээ баривч нэг л зэвүүхэн, ар нуруу арзасхийж, үс толгой өрвөсхийх шиг болно.

	Хөлтэй, гартай юм шиг хөсрий хөх арьсан тулам хажууд минь арвайн сууна. Хатсан цагаан ясан гар хар чулууны араас туламны зүг сарвайна. Харанхуй нүхэн агуй түүний цаанаас намайг залгихаар амаа ангайсан мэт санагдана.

	Дахин нэг алхам урагш ахиж чүдэнз зуран гэрэл гаргахад агуйн мухар ойрхон бөгөөд авдар савтай юм байх шиг харагдаад лавлаж сайтар танихын завгүй чүдэнз унтрав.

	Агуйн дотор амьд юм алга шиг байна, айсны хэрэггүй гэж сэтгэлээ засан, гэрэл гаргах цаасны тасархай эрж цамцны уутаа нэгжиж байтлаа гар чийдэнтэй явснаа гэнэт санав.

	Цахилгаан гэрэл ноцож агуйн байдал алган дээр байгаа мэт тодроход ханьтай болсон юм шиг зориг орж цааш хэд алхан нууцат агуйн доторхыг нэгжин үзвэл эрт урьд цагт хүн байрлаж байсан бололтой, гуулин домбо, модон тагш, жижигхэн модон хайрцаг, бяцхан ширмэн тогоо зэрэг эдлэл хэрэгсэл юуны урьд үзэгдэв. Модон хайрцгийг сэмхэн нээж муутуу цаас үдэж хийсэн зузаан дэвтэр олоод агуйгаас гарч үзвэл эрт цагийн юм бололтой, хуудаснууд нь хоорондоо наалдаж хуулан ялгахад хугаран урагдахын дээр бал харандаагаар ойрдын тод үсгээр бичсэн хуучин цагийн бичиг учир уншихад түвэгтэй байв. Шөнийн харанхуйгаас урьтаж уулнаас буухыг яарч зөвхөн эхэн эцэс хоёрыг уншив. Эхний санд «Тэнгэрийн тэтгэсэн хааны хорин гуравдугаар он, шар барс жилийн намрын тэргүүн сарын шинийн хоёрны өдөр, орчлонгийн зовлонт цусан далай долгисон охилохуй бээр огторгуй газар дүүрч ах дүү, амраг садан ангижран сарниж үр ач өнчрөн гасалсан хар өдрөөс хагацан салахын хатуу зориг, чин санааг өвөрлөж ураг элгэн, улс даяар сэтгэлдээ цаглашгүй амгаланг олох үйлст дуслын төдий боловч тус болохоор зэлүүд энэ газар зайлан гарч уусан ус, унасан шороондоо үлдсэн өвчит миний өчих үгийг сонсмуу» гэж бичсэнийг арайхан гаргаж уншив.

	Сүүлийн хуудасны төгсгөлд: «Төрсөн бие минь төрөл егүүтгэвч зорьсон үйлс минь золбоот олны мөрөөдөл санагалзалд мөнхөд үлдэнэ. Эцсийн мөч ирэхэд эрхэмлэн хадгалсан эрдэнэсийн дээжээ ил гарган тавьсны учир бол билгийн чанад хязгаараа хүрсэн гэрэлт цагийн гэгээн одны тэнүүн саруул орчлонг хүсэн хүсэж түүнд зориулсан болохыг олсон хэн боловч ойлгон авч олны хэрэгт хандив болгоно уу» гэж бичсэн байхад түүхэнд хэрэгтэйгээр барахгүй, улсын өв санд нэмэр болох зүйлийг ч олсон байж магад гэж үлэмж баярлан ярьсан туламтай юмыг онгойлгон үзэх гэснээ анд нөхөд та бүхэнтэйгээ хамт байж нээхийн чухлыг бодоод буцаж ирлээ, өнөөдрийн сонин энэ дээ гэж өгүүллээ дуусгахад минь шөнийн зөөлхөн салхинд майхны хормой эрвэс дэрвэс хөдлөх боловч загийн галын цог үл гялалзахыг үзвэл нэлээд орой болсон бололтой.

	«Бид сонин юм олох нь байна даа, би маргааш та нартай хамт тэр агуйд очилцох юмсан, гагцхүү өвчиж амжаагүй нэлээд шувуу үлдсэн билээ, яана даа» гэх дуу сонстоход «Өдөрт нь ажлаа дуусгаж байвал өглөө нь ашигтай байдгийг үүнээс хойш мэдэх хэрэгтэй. Одоо босоод лааны гэрэлд өвчиж болно шүү дээ» гэж майхны хаяанаас нэг хүний хэлэхэд «Гутал урагдсан гээд чи майхнаас холддоггүй шүү дээ. Тэгээд маргааш яаж ууланд явах юм бэ?» гэж нөгөө нь асууна.

	Хуучин сар гарч уулын хавцлыг гэрэлтүүлэв. Майханд хэсэгхэн зуур нам гүм, чимээ аниргүй болов. Гэвч хээрийн шинжилгээнийхэн цөм сэрүүн байх шиг бололтой. «Энэ яриагаа зохиол болгон бичвэл сонин өгүүлэл болох нь байна шүү» гэсэн хашир маягийн хүний дуу сонстоход үргэлж майхандаа үлддэгээс бусад нь нууцат агуйн тухай өгүүллийн үнэн учрыг ойлгож авах шиг болов.

	Ёл шувууны хойноос өдөржин хөөцөлдөж ядарсны улмаас амархан нойрмоглож эхлэх үестээ «Маргааш эрт босно» гэж нөхдийгөө шивнэн хүүрнэлдэхийг алс холын анир чимээ мэт бүдэг бадаг сонсон унтчихав. Нэг сэрэн хэд үүр гийж байв.

	 

	
10. ХУЛАН

	Өндөр тэнгэрт үүлгүй, орчин тойронд чимээгүй нам гүм тунгалаг сайхан өглөө байв. Мэрэгчдэд тавьсан зангаа хураахаар эртлэн явсан амьтан судлагч» шар сэцүүл хоёр, сонин хулгана нэгийн олзтой ирээд «Энэ Сэгс цагаан богдыг чухаг амьтныг өсгөн үржүүлэх дархалсан газар болговол хамгийн тохиромжтой сайхан уул байна» гэхэд нь ургамал судлагч угтан авч «усаар хангавал үзэм, чавга, хөвөн ургуулж болох нутаг санжээ» гэж хатаасан ургамлын цуглуулгаа эмхлэн суув.

	Геологич залуу уут дүүрэн түүсэн чулууны дээжээс хүнд чанартай хүрэн хар хүдрийг үзүүлж «Ховор эрдэнэ элбэг байна, холгүй ирээдүйд хот суурин энд хөгжиж, боргио худгийн уснаас их тэнгис үүснэ. Тэгэхэд хулан, мазаалай, ирвэсийн уул биш, хурдан өсөж хөгжин бадарсан үйлдвэр, уурхайн орон, хөвөн алим жимсний цэцэрлэг болно» гэж яриад чулуу бүрийг цаасанд боож яаралгүй суух нь дахин нэг өдөр эндээ өнжиж хайгуулд гарахаас буцахгүй бололтой.

	Сонирхол үл барагдах баялаг сайхан уул боловч арван сар шинэлсэн нь ар нутгийн зүг яарахыг сануулах учир далай их эх орныхоо дархан уул Цагаан богдод тавтай сайхан аялсны тэмдэг болгож таван хэлэн дээр өчүүхэн зурвас үйлдээд сумны хонгионд битүүмжлэн нууцат газраа их хавцлын эхний овоонд үлдээв. Цагаан булгаас авсан ус дуусах шахсан боловч бидний явах замд Хатан суудлын шанд, түүний цаана Замын Бэлгэхийн булаг дайралдахыг газрын зураг заах учир хориод километр буцаж ус авахаас түвэгшээн Хатан суудлын шанд уруу хөдлөв. Сэгс цагаан богдын хормой болох олон жижиг овгор товцог уулсын завсраар өнгөрөхөд хулан, аргаль, элсний чогчиго мэр сэр үзэгдэнэ. Удалгүй заг модны ой үргэлжилсэн уудам их цөлд орж уруудан явсаар үдийн нэг цагийн орчимд Хатан суудалд хүрэв. Энд заг, сухай, зэгс ихээхэн ургасны дунд таван ширхэг тоорой мод ялгаран харагдана. Хөрс нь үлэмж хужирлаг учир зэгсний ёроолд байх шалбааг ус маш шорвог уух байтугай уруулд хүргэх нөхцөлгүй. Худаг буюу цэнгэг ус эрж зэгс, сухайн бут бүрийг нэгжин цаг илүү явсан боловч олсонгүй. Хэдийгээр аравдугаар сарын таван болсон, намрын дунд үе боловч маш халуун, ойрхон зуур явган явахад ам цангана. Арга буюу ачиж яваа усныхаа үлдэгдлээс аягаар хэмжин цай чанаж уугаад цааш Замын Бэлгэхийн булаг хүрэхээр шийдвэрлэв.

	Сэгс цагаан богдын сүүлчийн буудлаас цааш хориод километр буцаж явбал Цагаан булаг хүрч ус авах байсан билээ. Одоо эндээс тэр хүртэл зуу шахам километр алсалжээ.

	Говь нутгийн зуун километрийг машинаар явахад хангайн хоёр зуун километртэй тэнцэх цаг ба шатахуун зарцуулахыг сайн мэдэх атлаа хаширлаж чадалгүй гэнэхэн хэрэг үйлдсэнээ гэмшивч барахгүй, сэтгэл түгшинэ.

	Суларсан савандаа ус дүүргэхээр ачаагаа задлахаас залхуурч дараагийн булаг дээр очоод ус авна гэж амархнаар ярьдаг зарим нөхөд аяга цай ууж амныхаа цангааг гаргахдаа «Бушуу явъя, Замын Бэлгэхийн булаг дээр эртхэн очъё» гэж шаардаж буйг ажиглахад усны төлөө сэтгэл зовж байгаа шинж ер алга.

	Хатан суудлаас Замын Бэлгэхийн булаг хүртэл далаад километр бөгөөд явах зам төдий л муугүй мэт газрын зураг дээр үзэгдэх учир ухарснаас урагш тэмүүлэхийг чухалчилж цааш хөдлөв. 

	Хатан суудлын шандын зэгс, сухай модны бутнуудаар загийн бор шувуу, зэгсний бялзуухай, хөх цэгцээхий, малгайч цэгцээхий зэрэг шувууд бужигнан нисэж тэдний тайван байдлыг алдагдуулагчдыг сонирхон зүйл бүрийн хоолойгоор жиргэн донгодож бидний өдрийн тэмдэглэлийг баяжуулж байв. Бас хоёр зүйлийн шар сэцүүлийн нүх, хулан, хар сүүлт, туулайн мөр тохиолдов. Загийн ой дотор улаан үнэг гүйж явахыг үзээд мөрөөр нь нэлээд дагасан боловч дахин олж харсангүй. Хангай газрын үнэгийг бодвол хэт улаан өнгөтэй, бие нь богино, сүүл нь сагсгар үзэгдсэн явдал бидний сонирхлыг татсан билээ.

	Хатан суудал уулын ар биеийг барьж загийн ой үргэлжилсэн их хөндийгөөр баруун зүг явах замдаа шар сэцүүлийн нүх, хулангийн мөрийг ажиглаж хааяа тохиолдох элсний чогчиго, цөөн тооны хар сүүлтийг үзэв. Газрын хөрс зарим хэсэгт гялалзсан хар, зарим хэсэгт л час улаан хайргаар бүрхэгдсэн бөгөөд загийн бутнуудын завсар чөлөөгөөр улаан бударгана мэр сэр харагдана. Алсын өрнөд зүгийн тэнгэрийн хаяанд нэгэн их уул хөхрөн цэнхэрлэж араатны соёо шүд шиг арзгар шовх оройнууд нь үүл тулан сүндэрлэх нь соньхон. Тэр уулыг чиглэн тогтож торолгүй явсаар оройн улаан нартай уралдан Замын Бэлгэхийн булаг дээр хүрэлцэн ирэв. Дэрс, зэгс, сухай ургасан ихээхэн дугариг толбо орчны газрын өнгөнөөс эрс ондоо харагдах нь ус чийг байгаагийн тэмдэг, гэвч урсгал ус нь ширгэж, хуучин худаг нь элс шороогоор дүүрчээ. Гагцхүү хэсэгхэн зэгсний ёроолд хулангийн малтсан хонхорхойд ус тунасан байхыг олж түүнийг хүрздэн ихэсгэв. 

	Жуулчдын зарим нь майхнаа хатгаж зарим нь худаг гаргаж байтал өмнөх довцгийн орой дээр дөрвөн хулай гарч ирээд биднийг хармагц цочин зогтусав.

	Элчилгүй энэ их говийн эзэн нь болсон эдгээр хээрийн зэрлэг гөрөөсний орой бүр орж ундалдаг ус булаг дээр нь гал гялалзаж, утаа бургилан, хүмүүс шуугилдаж буй нь сонирхолтой байв уу?, эсхүл зэгсний дунд байх майхан, хүн, машиныг харж чадалгүй, битүү чимээгээр гайхан зогсов уу?. Алин боловч тэд хагас цаг илүү довцог дээр сээхэлзэн харж байгаад урам зориг нь хугарсан мэт уруу дорой байдлаар гэдрэг эргэхийн үес аль хэдийнээ биеэ далдлан гүйсэн анчин залуу нөгөө талаас нь тэдэнд ойртож амжсан байжээ.

	Сүүлчийн хулан цааш далд орох нь гэтэл буу тас хийж хоёрдсон бөглүү цуурай дараалан сонстохын сацуу нөгөө гурав нь давхийн хэд харайгаад эргэн зогсож ижлээ хүлээв.

	Үдшийн бүрийгээр уулын хяр дээгүүр шоволзон гарч унаж байгаа хулангийн зүг гүйн одох хүний бараа тодорхой боловч сүргийн удирдагчаас үүрд хагацсанаа ухаарахгүй удтал тийнхүү хүлээн зогсож буй гэнэхэн хонгор амьтдыг үзэхэд өрөвдмөөр байлаа.

	«Хулан хэдийгээр ороо догшин зэрлэг амьтан боловч ижилдээ хайртай, ялангуяа сүргийн удирдагчаас салбал бэлчээрлэх газар, явах замаа олохгүй мунгинадаг, алдсан газраа ахиж эргэн гүйдэг юм.

	Тэр жил Отгоны хоолойд нэг хуланг олзлоход бусад нь хэдхэн километрийн газраа сахин зогсож байгаад хүний холдмогц ижлийнхээ унасан газар уруу гүйлдэн очихыг үзсэн билээ. Үүгээр ч үл барам 1956 оны намар Шивээт Улаанд нэг анчин эндүүрэн харж эм хулан буудсанаас унага нь эхээс салж өгөхгүй, энд тэнд нь гарч эргэн тойрон гүйх нь сэтгэл өрөвдөм байснаас онцын хэрэгцээгүй бол хулан буудахгүй гэж бодсон юм сан» гэх зэргээр аяны нөхдөдөө элдэв сонин юм ярихын зуур нас бие гүйцсэн, намрын тарган азарган хулангийн хэмжээг тэмдэглэв. Түүний биеийн урт нь 260, ташуу урт нь 130, чээжний өндөр нь 130, сүүлний урт нь 54, чихний урт нь 26 сантиметр, хүндийн жин нь 260 гаруй килограмм байв.

	Хуурай зэгс, хөгшин тооройн мөчир холилдон шатах түүдэг галын гэрэлд агнасан ангаа өвчиж арьс яс хоёрын нь цэвэрлэн авч байх үесээр амьтныг судлагч эрдэмтэн нөхөр Монгол оронд орших хулангийн нутагшил, амьдралын тухай бидэнд товчхон ярьж өгсөн нь: хулан нь битүү туурайтны баг, адууны язгуурт багтах бөгөөд илжигтэй төсөөтэй амьтан юм. Тавиад жилийн өмнө Монгол орны дорнод талаас эхлэн дундад хээр, өмнөд говь нутгаар хулан элбэг байжээ. 1930-аад онд Шаргын ба Хүйсийн говь, Гуулингийн талаар элбэг үзэгддэг байсан нь одоо тэнд алга болсон байна. Үүнээс үзвэл сүүлийн үед хулангийн тархан орших газрын хэмжээ эрс багасаж, зөвхөн Алтайн цаадах цөлд, зүүн тал нь Гурван сайхан, баруун тал нь Булган гол, хойд тал нь Алтайн нуруугаар хязгаарлагдах энэ говь нутагт л орших болов. 

	Дурдсан орны уулсын өргөн хөндий, намхан гүвээ толгод; хулангийн амьдрах хамгийн зохистой нутагшил бөгөөд голчлох тэжээлийн ургамал нь говийн хялгана, таана, багалуур, бударгана, хармаг болно.

	Говьд зун болж залуу ургамал соёолох үес хялгана таанат бэлчээрт гарч намар орой болтол байгаад өвөл болоход өмнө зүг нүүдэллэн заг, шар мод, нохой шээрэнгийн бут сөөг бүхий цөлд орно. Хулангийн амьдралд ус ихээхэн ач холбогдолтой байдаг. Хэдийгээр үлэмж шүүслэг тэжээл хэрэглэдэг, тэсвэр хатуужилтай амьтан боловч хар сүүлттэй жишиж үзэхэд усгүйгээр удаан амьдарч чадахгүй. Иймээс говьд цөөхөн тохиолдох булаг шандуудыг дагана. Өвлийн цагт тэдгээр булаг шандуудын олонх нь хөлддөг учир харз устай, өмнө зүгийн дулаан газар шилжин нутаглана. Зарим хавар хуланг ажиглахад ясан хэлхээ болтлоо турж эцсэн байдаг нь өвлийн бэрх цагт усаар дутагдаж ядардгийн гэрч болов уу.

	Бид Алтайн цаадах говиор аялан явахдаа Ноён Богд, Үнэгэн Сэвстэй, Яст, тост уулсын ар өвөр, Эхин уе, Цагаан богд, Шар хулс, Наран Сэвстэй, Атас, Чингэс, Эдрэнгийн нурууны орчим газар, ар, өвөр Хонин усны говиудаар сүрэг сүргээрээ хулан байхыг олон удаа үзсэн бөгөөд нэг сүрэгт 4, 9, 13. 20 толгой тохиолдож байлаа.

	Харин 1943 оны намар Лэгийн говьд 300 шахам хулан сүрэглэн нутаглаж байхыг үзсэн билээ.

	Сүүлийн жилүүдийн ажиглалтаас үзвэл манай монгол нутагт хулан улам элбэгшиж түүний тархан орших газрын хэмжээ өргөжиж байна. Гэвч үржил удаантай амьтан юм. 5 дугаар сарын эцэс, 6 дугаар сард унагалж ганц унага гаргана. Унага нь маш түргэн хөл дээрээ тэнцдэг боловч эхний арваад хоногт туурай нь хатуураагүй байх учир хатанги хайрган говийн хөрсөнд хол явж чадахгүй, амархан улдаж байн байн хэвтэнэ. Энэ нь хулан гүүнд хамгийн хариуцлагатай үе бөгөөд бүргэд шувуу, мазаалай, чоно зэрэг махчин араатан амьтдаас сэргийлэн өдөржин шөнөжин сонор соргогоор нялх унагаа сахин зогсоно.

	Зарим жилд хулан ихээхэн орой унагалдаг бололтой 1955 оны 8 дугаар сарын 13-нд өвөр Хонин усны говьд арван зургаан хулантай тааралдан түүний дотор нялх унага явахыг үзээд хойноос нь 4-5 километр дагатал унага нь хэвтэж сүргээс хоцров. Эх нь унагаа хүлээж ижлээс тасран өөд сөөргөө бачимдан гүйсэн боловч эцэж туйлдсан хөөрхий тэр нялх амьтан босож чадсангүй, харин бидний хүрэлцэн очиход цангаж ундаассан байдал илэрхий, хөхөх юм эрж байхыг үзэхдээ лонхонд ус хийж угжин тэнхрүүлэв. Тэгээд түүнийг шар модны бутнаас аргамжин, салхины доод талд нь холхон нуугдаж унтаад өглөө нь үзвэл эх нь шөнө эргэж ирсэн нь элсэн дээрх мөрөөс тодорхой байсан боловч дахин ирэх эсэхийг тааварлахад бэрхтэй. Нялх амьтныг эзэнгүй цөлд орхиход хэцүү учир машиндаа авч яван устай хольсон чихэртэй сүүгээр ундлуулан тэжээсэн билээ. Тэр унага өдөр ирэх тутам бидэнд улам дассаар долоо хоносны хойно туурай нь хатаж гүйх харайх нь сайжран, буудалласан цагт аргамжгүй бэлчээрлэн яваад хүний дуудахад гүйн ирдэг, ар талаас нь ойртвол өвдтөл өшиглөдөг, шөнийн цагт майханд орж унтаж байгаа хүмүүсийг гишгэн түйвээдэг болж билээ.

	Алтай нутгийн ардууд энэ мэтээр хулангийн унага барьж тэжээдэг, адуутай нийлүүлж эрлийз төл авах ч явдал байдаг юм гээд яриагаа дуусгаж майхны зүг босон одоход нь:

	— Хулан тахь хоёр чухамдаа ямар ялгаатай амьтад юм бэ гэж геологич залуу асуув. 

	— Илжиг адуу хоёр хоорондоо ямар ялгаатай байдаг бол тэр онцлог шинжүүд хулан тахь хоёрт байна. Тахийн биеийн төрх байдал адуутай ижил, толгой нь том, чих нь богино, сүүлний хялгаснууд нь сүүлнийхээ угаас гарсан, дэл нь өтгөн, босоо; нөгөө хулангийн биеийн гадаад байдал нь илжигтэй төсөөтэй, толгой нь жижиг, чих нь урт, сүүлний хялгас нь сүүлнийхээ үзүүрээс эхэлсэн, дэл нь шингэн, хэвтээ байна гэж амьтан судлагч эрдэмтэн өвгөн хариу хэлээд дэвтэр харандаагаа авч хулангийн гүзээнээс гарсан сэвсээр түүний идсэн ургамлын дүрсийг тогтоохыг оролдон галын гэрэлд ирж суув.

	Өндөр тэнгэрийн одод гялав цалав биднийг ширтэж, үдшийн зөөлөн салхи сар сүр хацрыг илбэж, дүрэлзэн ноцох галын дөл үл мэдэгдэх үгсийг шивнэх нь хэдхэн цагийн өмнө хээрийн чөлөөт амьдралд, уудам цэлгэр талыг урагш хойш дураараа сүлжин, аюул үхлийг анхаарахгүй, хөлийн хурдан, чихний сонорт нэгмөсөн итгэж, гэнэн хонгороор явсан үзэсгэлэнт сайхан энэ амьтан үе мөчөөрөө эвдэгдэж байгаа нь харамсалтай гэх шиг санагдавч, энгийн учралд биш, эрдэм судлалд зориулагдсан, амь зуухын эрхэнд алтан дэлхийгээс хүртсэн ариун хишиг гэж өөрсдийнхөө бүрэлгэгч үйлдлийг зөвтгөн үймэн шуугьсаар шөнө дүлийн цаг болгов.

	Маргааш нь жуулчид тал бүртээ хайгуулд гараад үдийн хойно цугларч үзсэн харснаа дүгнэн ярилцаад ойр зуур шөнө явж машины гэрэлд орох мэрэгчид зэрэг амьтдыг ажиглахаар оройхон ачаалж Наран Сэвстэйн булгийн зүг хөдлөв. Машины хуучин замыг дагаж хориод километр явахад юу ч үзэгдсэнгүй, газрын байдал нэлээд бартаатай болж, хөндлөн сайр олшрон зам балардахын сацуу Булган уулын ар бэлд буудаллав.

	 

	
11. ТЭМЭЭН ГӨРӨӨС

	Өглөө босоход тэнгэр бүрхэг, хүйтэн салхитай байв. Булган уулын арын өргөн их хөндийд усан товцог, шар шаваг, хавьсгана, бор бударгана, нохой шээрэн, зээргэнэ, заг ов тов ургасан бөгөөд хулан жороо, элсний чогчиго, алаг толгойт бялзуухай хааяа үзэгдэнэ. Булган уул, Булган хошуу гэж нэрлэгдэх зэргэлдээ хоёр нуруудын завсрын хавцлаар гарч үдийн нэг цагт Наран Сэвстэйн булгийн орчим иртэл хоёр тэмээ цааш зугтаан гүйж явав.

	Манай нөхөд «Хавтгай, хавтгай, тэр тэр» гэж хашхиралдан зарим нь дурангаа, зарим нь буугаа шүүрсэн боловч хэдийнээ хоёр километрийн газар холдсон учир ажиглаж амжихыг чухалчлав.

	Анхан түрүүн зэрлэг тэмээ үзэж байгаа жолооч маань «Тэмээн гөрөөс гэдэг нэг янзын зээр шиг амьтан байх юм гэж бодож явсан билээ. Гэтэл энэ чинь яг тэмээ л байдаг юм байна шүү дээ. Ер нь та нар алдуул тэмээ хараад ингэж сүйд майд болж байгаа биш биз» гэж машинаа түшин зогсож дурангийн зүг гар сунгана.

	Тэрхүү тэмээд автомашины моторын дууг далдаас сонсон үргэж гүйсэн бололтой. Анхан үзэхэд хүзүүгээ урагш сунган тогтож торох төлөвгүй харайлган тэшиж явснаа тэртээ өмнө зүгийн элсэн гүвээний ар орой дээр биднээс гурван километрт гэнэт зогсож хэдхэн мөч гэдрэг эргэн хараад дахин цааш ухасхийж далд оров. Тэдний гүйж яваа байдал нь гэрийн тэмээнээс арай л хөнгөн, хурдан, хөл нь нарийн урт, бөх нь жижиг, өнгө нь элсэн шаргал, хүрэн байх нь үнэхээр зэрлэг амьтны төрх, соргог зан, хээрийн зүсмийг илт санагдуулав.

	Элсэн дээр илхэн гарсан мөрийг нь үзвэл гэрийн тэмээний мөрнөөс жижиг, хумсны ор нь гүнзгий бөгөөд хойд тавхайн мөрний өргөн нь 15, урт нь 18, урд тавхайн мөрний өргөн нь 18, урт нь 21.5 сантиметр хэмжээтэй байв.

	1943 оны зун цаг Атас уул, Ээж хайрхан хоёрын хооронд Отгоны хоолойд нэг өдөр хоёр дахин, эхлээд зургаа, дараа нь есөн хавтгайтай тааралдсан боловч гэрийн тэмээнээс онц ялгагдах шинж тэмдгээр бага байсан учир анхандаа хавтгай мөн эсэхийг танин ядаж харилцан маргалдсаар зугтуулсан билээ. 8 дугаар сарын дунд үе, жин үдийн халууны цаг, элсэрхэг зөөлөн хөрстэй барагдашгүй урт хөндийг уруудан, цохио орсон мотортой ачааны хүнд машинаар арайхан зүтгүүлж явтал хоёр зуугаад метрийн цаана загийн бутнуудын завсарт нэг том хүрэн улаан тэмээ биднийг ширтэн зогсож байв. Бас түүний дэргэд таван тэмээ бөөгнөрөн хэвтэх нь харагдана. Газар дэлхий донсолгох мэт галт машин хүржгэнэн, ус нь буцалж уухилж аахилж явахыг үзсээр атлаа үргэж гүйхгүй, гайхан зогсохыг үзвэл хавтгай биш, гэрийн тэмээ байлгүй. Зуны цагт айлын тэмээ алслан очдог билээ-гэж санаад арай ойртож сайтар ажиглахаар завдтал хэвтсэн нь босон харайж бүгдээрээ бидний зүг толгой өргөн сээхэлзэнэ. Өнгө зүс, биеийн хэмжээ нь гэрийн тэмээнээс ялгах зүйлгүй. Гэтэл гэнэт цаашаа хуйлран эргэж жонжиж тэшсээр яах яахын зав чөлөөгүй далд орон явчхав. Хойноос нь гүйж өндөрлөг дээр гарвал тэртээ алсын гүвээ өөд цувран гарч байх нь үзэгдэв. Ингэж зугтаахыг үзвэл хавтгай байсан нь зайлшгүй гэж бодогдон мөр ул, хэвтэш зэргийг ажиглан үзээд цааш аяны замдаа оров.

	Заг, шар мод, хүчит хамхаг, хос навчин, багалуур тоотойхон ургасан Отгоны хоолойн элсэнд хий эргэн чарлах машинаа урдаас нь татаж, хойноос түлхэж, хангайн хар модон сургааг, хавтгай зузаан банзны ачид эрхбиш урагш ахисаар оройн 6 цагийн орчимд арван хавтгайтай ахин тааралдаж хэдийгээр 1200 метрээс дотогш ойртож чадсангүй боловч бидний зорчих замын дагуу удтал гүйсэн учир нэлээд сайн ажиглаж харсан юм.

	Зэрлэг амьтан нэг өнгөтэй байдаг атлаа эдгээрийн зүс нь олон янз. Хамгийн томоохон нь хар бараан, олонх нь улаан хүрэн, хоёр нь цайвар байхыг үзэхдээ хавтгай мөн эсэхэд эргэлзэн гайхсан билээ.

	Маргааш нь Алтай нурууны өвөр бэлийн Захуй голын Улаан довон гэдэг газар хүрэлцэн ирж нутгийн айлуудаас урьд өдөр Отгоны хоолойд үзсэн тэмээний тухай асуухад «Хавтгай мөн, тэр хөндийд айлын тэмээ хүрэх ёсгүй» гэв.

	Ийнхүү 16 жилийн өмнө Отгоны хоолойд үзсэн хавтгайтай зэрэгцүүлбэл сайх хоёр хавтгайн биеийн төрх байдал, өнгө зүс, зан ааш нь үнэхээр зэрлэг амьтны шинжтэй байв. Наран Сэвстэйгээс баруун хойд зүг эргэж Талын Мэлтэс, Хонгор Сухайтын булаг, Гучин Нарин ба Мянган Тооройн худаг, Цэнхэр Номины говиор дайран Аж богд хүртэл явах замдаа хэд хэдэн удаа хавтгайтай тааралдаж нэгийг олзлов. Энэ удаа ажиглагдсан хавтгайнууд гэрийн тэмээнээс эрс ялгавартай элсэн шаргал-хуа өнгөтэй, үс нь тачир, зогдор нь богино, бөх нь жижиг, хөл нь нарийн урт, тавхай нь бага, хүчирхэг хурц хумстай, маш соргог, биеийн ерөнхий төрх нь хээрийн зэрлэг амьтны шинж бүрэн байв. Гэтэл тэр жил Отгоны хоолойд үзэгдсэн хавтгайнууд болон удаа дараа Эдрэнгийн нурууны өмнө бэлээс олзлогдсон зарим хавтгай, гэрийн тэмээтэй бараг ижлээр ажиглагддаг нь сонирхолтой юм.

	Алтайн цаадах говийн хойд захаар айлд ойролцоо орших хавтгай гэрийн тэмээтэй нийлдэг удаа буйг нутгийн ардуудаас олж сонсов. Говь-Алтай аймгийн Бигэр сумын дарга Чулуун, хавтгайн буурт хураагдан хөөгдөж алдуул болсон айлын хориод тэмээг эрж яваад Цэнхэр Номины говьд хавтгай олныг үзсэн тухай болон айлын таван ингэн тэмээ алдагдаад эрэл сурал болж бүтэн жил өнгөрсний дараа нэгэн хавар цас хайлж байгаа үеэр нутагтаа эргэж ирэхэд тэд нарыг хавтгайн буур дагаж явсан бөгөөд гэрийн бараа үзмэгц буцаж зугтаасан, тэгээд мөнхүү ингэн тэмээдээс эрлийз ботго гарсан нь ороо догшин ааштай байсныг ярив.

	Хавтгайн буур гэрийн тэмээнд гүйж ирдэг тухай 1943 онд Өмнөговь аймгийн Ноён богд сумын хашир малчдаас сонссон билээ. Үүнээс үзвэл Алтайн цаадах говийн хавтгай гэдэг тэмээн гөрөөсний сүрэгт гэрийн тэмээтэй цус холилдсон бодгаль байдаг нь дамжиггүй юм.

	Алтайн цаадах говиор аялан явж ажигласан тэмдэглэл, анчин гөрөөчин, нутгийн малчин ардуудын яриа, эрдэмтэн шинжээчдийн судар бичгээс үндэслэж Монгол орны чухаг амьтдын нэг болох тэмээн гөрөөсний тархан орших газар, амьдралын тухай товч өгүүлбэл:

	Төв Азийн оронд зэрлэг тэмээ байдгийг 13 дугаар зууны үед Италийн жуулчин Марко Поло тэмдэглэжээ. Монголын өмнөд их цөл, Төвөдийн өндөрлөгөөс хойших уудам говиор зэрлэг тэмээ оршдогийг орон нутгийн хүмүүс, Марко Пологоос өмнө, аль хэдийнээс эхлэн мэдэж байсан баримт бий. Хятадын он тооллын эртний судар бичигт зэрлэг тэмээний ангийн тухай дурдсан нь цөөнгүй тохиолдоно. Гэвч олзлон барьж шинжлэх ухааны үүднээс тэмдэглэн бичсэн нь Оросын нэрт эрдэмтэн, алдарт жуулч Н. М. Пржевальский бөгөөд тэр бээр төв Азийг судлах 2 дахь аяллынхаа үест эр эм нэжгээд хавтгайг буудан олзолжээ.

	Алтан Таг уулын бэлд анхан удаа тэмээн гөрөөс үзсэнээ Н. М. Пржевальский (1878 он) бичсэн нь: «Аян жуулчлалын минь арван жилийн ойн өдөр гэнэт тохиолдсон сонин явдлаар над дурсгагдан тэмдэглэгдэв. Бид зэрлэг тэмээ сая үзлээ... Үүнд.. уулын хавцалд арван мянган футын өндөрлөгт буудаллан хоносон бөгөөд өглөө 17 градус хүйтэн, дорно зүгээс салхитай байв... Гэнэт цэргүүдийн нэг нь 300 алхмын цаана ямар нэгэн тэмээ явж буйг үзжээ. Тэр нь хавцлыг уруудан явж байсан бөгөөд зэрлэг тэмээ болох нь эргэлзээгүй байв. Бидний тэмээнүүдийг хармагц түүний зүг тэшин гүйгээд ачаа ба хүнийг үзэхдээ эхлээд зогтусаж дараа нь гайхахын эрхэнд гэдрэг буцаж гүйв. «Тэмээ, зэрлэг тэмээ» гэж цэргүүд бүгдээрээ дуу нийлүүлэн над руу хашхиралдав. Энэ үед зэрлэг зочин 500 алхмын газар хүрч, чухам юу болохыг таньсангүйн улмаас зогтусан бидний зүг харж байв. Хүйтэн цагт ийм хэмжээнд, бас тэгээд нар сөргө том юмыг ч оноход бэрхтэйг сайн мэдэж буудахаа агшин зуур түдгэлзэв. Энэ завсар мөнхүү тэмээ дахин хэдэн арваад метр холдон гүйгээд бас зогсов...» гэжээ.

	Төв Азийг судлах 3 дахь удаагийн жуулчлалынхаа тайланд доод Тарим, Лоб нуур, Хамийн цөл, өмнөд Жүнгар, Цайдам нуурын баруун хойд тал, Хүйтэн нуурын хөвөөгөөр зэрлэг тэмээ оршино гэж Н. М. Пржевальский заасан бөлгөө.

	Тус улсын нутаг дээр зэрлэг тэмээний тархан орших газрын хэмжээ бидний ажиглалтаар сүүлийн жилүүдэд нэлээд өргөжсөн байна. Баруун тал нь Элст Мянган (95 дугаар уртрагийн шугам), зүүн тал нь Нэмэгт уул (101 дүгээр уртрагийн шугам), хойд тал нь Эдрэнгийн нуруу, Шивээтийн Улаан уулаар хязгаарлагдан өмнөд этгээдэд Улсын хил хүртэлх уудам их говь цөл нутагт тэмээн гөрөөс элбэг оршино. Гэхдээ түүний тархан орших нутагшил жилийн дөрвөн улиралд солигдоно. Намар оройхон өмнө зүг шилжин нүүдэллэж нам дор цөлийн уулсын хөндий, салхинаас халхлагдсан өвөр нөмөр газруудад өвөлжөөд л хавар болоход умар зүгийн нутаг: Отгоны хоолой, Эдрэнгийн нурууны өвөр бэл зэрэг өргөн говь цөлд ирдэг бололтой. Бидний ажигласнаар зун ба намрын цагт Тостын баруун үзүүр, Шилийн нуруу, Наран Сэвстэй, Атасын ар өвөр, Отгоны хоолой зэрэг газруудад тэмээн гөрөөс нь тогтвортой нутагшиж байлаа.

	Цаг улирлын байдлаас тэмээн гөрөөсний нутагшил өөрчлөгдөх бөгөөд зун, намрын цагт шар мод, багалуур, харгана, хойрог, цагаан өвс, хүмэл, таана, хонхорцог, хавьсгана, хулангийн унд, заг мод зэрэг баялаг ургамал бүхий сайр хоолой, намхан гүвээ толгодоор, өвөл, хаврын цагт зээргэнэ, заг, бударгана зэрэг бут сөөг голлон ургасан бэлчээрт оршино. Зун, намрын цагт багалуур, хүмэл, цагаан өвс, хавьсгана, хойрог, шар мод, загийн навч, өвөл, хаврын цагт тооройн навч, зээргэнэ, шар мод, загийн мөчир, дэрс, говийн хялгана зэрэг нь тэмээн гөрөөсний тэжээлийн гол ургамлууд болно.

	Тэмээн гөрөөсний өдөр шөнийн амьдрал, идэвхтэй цаг үеийг тогтоох явдал амьтны судлалд сонирхолтой боловч энэ талаар бидний мэдлэг хомсхон байна. Өвлийн цагт өдөржин бэлчээрлэж, шөнө нь нөмөр дулаан газраа хэвтэж хонодог бололтой. Харин зуны цагт өглөө оройн сэрүүгээр бэлчээрлэн идээлж, үдийн халуун болоход хараа сайтай газрыг сонгон амарч хэвтэх бөгөөд энэ үед сүргийн дотроос нэг нь, голдуу буур нь манаанд гарч орчин тойрныг сонор соргогоор ажиглан зогсоно.

	Тэмээн гөрөөс нь усаар ховор, ургамлаар тачир, хуурай цөлд амьдрах зохилдлогыг олж өлгүйгээр жаран хоногийг даадаг үлэмж тэсвэр хатуужилтай боловч усгүйгээр удтал амьдарч чадахгүй амьтан юм. Говийн ховорхон булаг шанд хүн малд эзлэгдэх буюу өвөл хөлдөж зун хатахад өөр газар, устай бэлчээрийг эрж өдөрт 100-120 километр унд тэжээлгүйгээр нүүдэллэн нутаг шилждэг байна. Иймээс дэлхий дээр чухаг амьтны нэг болох тэмээн гөрөөсийг сөнөхөөс арчлан хамгаалах чухал нөхцөл бол говийн булаг шандуудын зарим зохистойг эзэмшихгүй байлгах, дархан газруудыг байгуулан шинжлэл судлалын байгууллагын хяналтад авах, түйвээн дүрвээх элдэв зүй бусын үйлдэл, авлан агналтыг хязгаарлах явдал мөн. Чухаг энэхүү амьтан сүүлийн үес Монгол оронд нэлээд элбэгжиж буй боловч үржил нь удаан, хэдэн жил алгасаж төрдөг байна. Н. М. Пржевальскийн ажигласнаар гурван наснаас эхлэн төллөж ганц ботго гаргана.

	Монгол орны тэмээн гөрөөс анхнаас зэрлэг тэмээ юм уу? Эсхүл гэрийн зэрлэгшсэн тэмээ юм уу? гэдэг асуудлыг нотолгоотой хариулахын тул хавтгай тэмээ хоёрын биеийн бүтэц байдлыг харшуулан судалсан нарийн шинжилгээ хийх нь чухал байна. Энэ талаар зарим эрдэмтэд судлахыг оролдож зэрлэг ба гэрийн тэмээний гавалын ясны онцлог шинжүүдийг гарган, хавтгай нь гэрийн тэмээний зэрлэг өвөг болох анхны зэрлэг амьтан мөн гэж заасан зүйл ном сударт гардаг боловч жишил анатомийн гүн гүнзгий судалгааны үндсэнд гүйцэд бүрэн материалаар хөдөлшгүй баталгаа болгосон гэхэд учир дутагдалтай мэт санагдана. Иймээс уудам их, эх орныхоо байгалийн нууцыг уудлан илрүүлж танин мэдэхийн баяслыг амсахаар урагшлан давшиж яваа залуучууд та бүхэн цуцалтгүй хөдөлмөр, баялаг мэдлэг, мэргэн оюун билгийн хүчээр дээрх асуудлыг нэгэн тийш болгон хариулах биз.

	Бидний ажигласнаар Алтайн цаадах говьд орших тэмээн гөрөөс нь биеийн гадаад төрх, зан ааш, өнгө зүсээрээ гэрийн тэмээнээс ялгавартай. Гэхдээ энэ ялгавар нь зарим сүрэгт ихээхэн, заримд багаар ажиглагддагаас үзвэл анхны зэрлэг тэмээдийн зэрэгцээгээр айлын сүргээс алдагдаж зэрлэгшсэн хэсэг, гэрийн ба зэрлэг тэмээ хоёроос гарсан дундын хэсгүүд холилдон оршиж байдаг бололтой.

	 

	
12. АЛМАСЫН ДОВ

	Тэмээн гөрөөсний тухай товч мэдэгдэхүүнийг өгүүлсээр жуулчлалын тэмдэглэлээс холдсон явдалдаа уншигч нөхдөөс уучлалыг хүсье. Саяхан тааралдсан хоёр хавтгайг мөрдөн явахыг оролдсон боловч баргар олон толгодын баргилт зөөлөн хөрсөнд машинаа шигтгэж арай чамайн ангижран гараад Наран Сэвстэйн булаг дээр буцаж ирвэл ус нь хатаж зэлүүд зэврүү газар болсон бөгөөд хэсэгхэн зэгс, хэдэн сухайн бутанд орших цөөн тооны шувуунаас өөр ан амьтан, аливаа сонин ул мөр ойр хавь ажиглагдахгүй учир Атас уулын зүг хөдлөн, газар дөхөж хонохоор шийдвэрлэв. Улаанбаатар хотоос авч гарсан хоолны хуурай хэрэглэл цөөхөн хоногийг даах төлөвтэй болсны дээр жуулчдын зарим нь тамхины эрэл суралд хэдийнээ орсон нь аяны замыг богиносгож аль сонирхолтой газрыг онцлохын чухлыг сануулна. 

	Хилийн харуулын манааны өндөрлөг дээрээс холын бараа харагдаж нүд алдам цэлгэр уудам говь, тэнгис далий давалгаалан долгисох адил униар татан мяралзана. Тэр жилүүдэд эх орныхоо эрх чөлөө, тусгаар тогтнолын соргог манаа болон өдөржин шөнөжин зогсож алсалсан энэ уйтгарт цөл, аглаг зэлүүд хязгаарт амьдралынхаа гал цогтойг өнгөрүүлсэн хувьсгалт цэргийн баатар нөхдийнхөө ивээлд түгшүүрлэлгүй төвшин жаргалтай, халшралгүй халуун бүлээн сууж цагийг нөхцөөсөн билээ гэх зэрэг сэтгэл төрөгдөнө. Тэдний барьж байгуулсан орон байшин, овоо тэмдгүүд одоогийн байдалд энх цагийн эрхэм дурсгал болон үлдсэнийг эргэн явж сонирхоод үдээс хойш 3 цагийн орчим баруун хойд зүгийг барьж хөдлөв.

	Наран Сэвстэйн нурууны өвөр бэлээр хилчний хуучин зам байхыг олж мэдсэн боловч үдэлсэн буудлаас анх гарахдаа газрын зургаа бодит байдал дээр сайтар тулгаж ажиглалгүй, сандран яаран хөдөлсний уршгаар баруун гар тийш хэтэрхий хазайж уулын бэл өөд авирсны улмаас тоо томшгүй олон хөндлөн сайрыг огтолж, зарим үе ухрахаас өөр нөхцөлгүй баргилт хөрс, бартаат эрэгт тулан, үлэмжхэн мунгинаж цагт арайхан найман километр явж байлаа.

	Говийн уулнаас буусан хуурай сайруудыг хөндлөн огтолж автомашинаар явна гэдэг үнэхээр хүнд, элэг бөөрөө өвчин болтол доргиулан донсолгож эцсийн бүлэгт ажиглалт хайгуул хийх тамир тэнхээгээ бардаг тал бий. Мөн говь цөлд газрын зургаар хөтөч хийж жуулчлах үедээ хуучин замыг дагах бол буудлаас хөдлөхийн өмнө түүнийг заавал олох хэрэгтэй. Бүдэг зам сайрт орохдоо балардан алга болдог учир цааш чухам хаахнуур тодорсон, сайрыг өгссөн уруудсан алин болохыг урьдчилан тогтоохгүй яаран хөдөлбөл даарах гэдэг нь болно. Болгоомж сэрэмжгүйгээс болж явах зам, давах газрыг эрсээр ажиглах судлах үнэт цагийг талаар алдах гэм байдгийг энэхэн зуур дахин ухамсарлан ойлгосон юм.

	Өдөртөө хүрч болох газрыг хонон өнжин явж илүү шатахуун, үлэмж хүч чадлаа баран хоёрдох өдрийн орой Хонгор Сухайтын булаг дээр ирж буудаллав.

	Наран Сэвстэйгээс Хонгор Сухайтын булаг хүртэл машины хурд хэмжигчээр 114 километр газрыг бүтэн хоёр өдөр явжээ. Алтайн цаадах говийн энэ удаагийн аян жуулчлалын хамгийн хүнд зам эндээс эхэлсэн билээ. Хэдийгээр ийнхүү замын саад тохиолдсон боловч энэхэн хэсгээс олсон олз, үзсэн сонин багагүй нь Хонгор Сухайтын булаг дээр өвчиж бэлтгэх амьтан, хатааж эмхлэх ургамал, хаяг нааж хадгалах чулуу, бичиж тэмдэглэх сэтгэгдэл элбэг баян байснаас гэрчлэгдэнэ. Эдгээр цуглуулгуудын дотор талын Мэлтэс булаг хавийн эвэрт болжмор, хөх цэгцээхий, талын сар, монхор хошуут, улаан залаат шувууд байв. Зам зуур үзэгдсэн хар сүүлт, зэрлэг тэмээ, хулан, аргаль, говийн туулай болон ургамлын бүрхээс, газрын хөрс, уур амьсгалын тухай ажиглалтыг тэмдэглэхээр суух гэтэл анд явсан залуу буцаж ирээд орчин тойрны байдал онц сонин, ойрын үед хүн байсан төлөвтэй, өндөр бутны ёроолд харанхуй нүх онгойно. Өнгийж цааш нь ажиглахад өлөг хуучин мөр байна. Анчны овоохой юм уу? Алмасын байр юм уу? Аягүй зэвүүн нутагт бууж дээ гэж ярихад нь харанхуй болохоос урд хаана, ямар газар байгаагаа мэдэхээр хайгуулд гарцгаав.

	Элсэн говь цөлөөр энд тэнд хэсүүчлэн явж олныг үзэж элдвийг өнгөрөөсөн боловч энэ шиг зэлүүд, элчилгүй баргар газрыг үзээгүй билээ. Элсэн манх, овцог товцгийн завсраар явахад эвдэрхий балгас, сөнөсөн хотод байгаа сэтгэл төрөм ажээ.

	Эрт урьд цагт хатаж унасан тоорой модод, элсэн булдруугийн завсрын лавайн эргүүлэг мэт гуу судлыг дагаж тэрэг тэмээгээр хэмжим овоорон хэвтэх бөгөөд заг сухайн хувхай хөх үндэснүүд элсэн манхыг давхар давхар ороосон нь зарим үе эрч нь чангарсан эрээн дээс шиг, зарим үе эргэж мушгирсан аварга могой шиг, зарим үе арван долоон хөлт арваалж хорхой шиг зэвүүн харагдана. 

	Хэзээ нэгэн цагт, хэдэн түмэн сухайн бут цэцэглэн, нарийн тоорой навчлан ганхаж усаар элбэг, ургамлаар баян орон байсан нь илэрхий. Гэтэл өнөөдрийн байдлаар хуучирч, сөнөж сүйдсэн газар болсны уг шалтгаан нь ус ховордсонд орших нь зайлшгүй.

	Баруун зүгт ойрхон мэлцийм сул элсэн уул, зүүн зүгт холхон Атас Богд арзайн сүндэрлэж түүнээс нэлээд нааш Дэл уул дэглийж Сүүл уул сүүдэр татна. Зогсож байгаа хулангийн төрхтэй уулыг Дэл, Сүүл гэж нэрлэсэн бололтой.

	Өмнө зүгт өргөн говь цэлийж энд тэнд өнчин ганц заг мод өрвийн сэрвийх нь нэгэн үе буутай явган хүн юм уу гэмээр, нөгөө үе оцойж суусан мазаалай юм уу гэмээр санагдана.

	Аварга лавайн эргүүлгийг дагаж алс мухарт нь хүрэхээр мунгинан явах шиг сэтгэл төрөгдөх түмэн түмэн элсэн манхан довцгийн завсраар говийн шар сэцүүл, малтаахай зэрэг жижиг мэрэгчдийн нүх сүв олон боловч цөм хуучин, хэдийнээ сөнөж арилсан амьтны орон ажээ. Гагцхүү монхор хошуут бялзуухайнууд сүрэг сүргээр нэгэн зүгийг зорин нисэхдээ шулганан жиргэх нь ус тэнд байна гэх шиг санагдана.

	Шувуухайнууд нисэн одох тэр зүг явсаар удалгүй мөдхөн өндөр гоолиг, үлэмж өтгөн хулс ургасан гүн хонхор газар ирэв. Устай газар хулс ургадаг, чухам хаана нь булаг байгаа бол гэж эргэн тойрон явж эрэн сурвалжлахад үзэгдэх бараа, мэдэгдэх тэмдэг байсангүй. Хулсны шугуйн гүнд орж үзье гэхэд хүн багтах завсар чөлөө ер алга. Гадна талаас орсон мөр улыг хайж дахин дахин эргэн тойртол, хуучин цагт усны гулдрил, одоо хуурай сайр болсон хотгор жалгын талаас хулсны шугуйд орсон нүх олдов.

	Түүнийг дагаж мөлхөн явсаар дүүрэн устай худаг дээр хүрсэн боловч ус нь өмхий үнэр ханхалсан, арилгаж лайдахгүйгээр амны унданд хэрэглэж болохгүй нь илэрхий байв.

	Худгийн дэргэд хаягдсан хар сүүлт гөрөөсний эвэр дээр хутганы ир хүрсэн шинэхэн сорви, хулсанд гал асаагаад унтраасан цурам байхыг үзвэл саяхан энд хүн ирсэн бололтой.

	Морь, тэмээ, машины мөр үзэгдээгүй атлаа хүн байсан тэмдэг олдох нь ямар сонин үзэгдэл билээ. Энд хэн нэгэн этгээд байнга байдаг болов уу? Хэдхэн метрийн цаана хулсны гүнд танигдахгүй зочин биднийг ажиглан сууж байна уу? гэж бодогдон элсэн манхны эргэн тойрныг холоос эхлэн нэгжин үзэхээр шийдвэрлэж нийтийн анхаарал сэрэмжийг дайчлав.

	Хонгор Сухайтын булаг дээр гаднаас орсон ул мөрийг боож үзэхээр жуулчид хоёр хэсэгт хуваагдан элсэн манхны баруун үзүүрт уулзахаар болзоо тогтоон явцгаав. Ойрхон зуур явтал ямар нэгэн амьтны орогнож байсан агуй бүхий газар тааралдав.

	Орой дээрээ барилдаж ширэлдсэн барзгар сүртэй асар том сухайн бут бүхий өндөр элсэн довцгийн ёроолд ихээхэн агуй байв. Түүний дотор гурван хүн босоогоороо багтах уужим зайтай боловч хүн байсан ул мөр алга. Харин агуйн хананд хүчирхэг хурц хумсны ор, өнцөг буланд нь туулайн ясны үлдэгдэл байгааг үзвэл ямар нэг араатан амьтны байр бололтой. Чухам ямар амьтан орогнодгийг олж мэдэхийг хичээн ажиглаж нэлээд удтал нөгөө талаар тойрон явсан нөхөд маань ирж элсэн довцогт ийм янзын их, бага хэд хэдэн агуй үзсэнээ ярив.

	Нар шингэсэн тул майхандаа цугларч загийн галын дэргэд суухад хоёр зүйлийн нууцыг илрүүлэх нь чухал байв. Нэг нь, гаднаас орсон ул мөр олдохгүй атлаа хүн байсан тэмдэг, нөгөө нь элсэн довцгийн агуйд ямар амьтан оршдог энэ хоёр билээ.

	Жуулчдын зарим нь энд ямар нэгэн хүн хоргодож байгаа болов уу гэнэ. Зарим нь говийн баавгай, улаан чонын тухай ярина.

	— Довцгийн агуйн байдлыг ажиглавал мазаалайн нүх биш бололтой. Мазаалай уулнаас хол, зэлүүд говьд байрлах ёсгүй. Мөн түүнчлэн улаан чоно ийм агуйд оршихгүй-гэж амьтан судлагч өвгөн эрдэмтэн нотлон хэлээд, 

	— Тэгвэл, өнөө алмас гэдэг нь энд байгаа юм биш биз дээ гэж ургамалч залуу асууна.

	— Алмас гэдэг чинь айлын гэрт байхаас биш, Алтайн говьд үзэгддэггүй амьтан байх аа гэж жолооч залуу хэлээд галд нэмэх түлээ авахаар босох зуураа «тамхитай ч болоосой, ганц боодол дүнс ч багажийнхаа хайрцаг дотор хаяж орхисон байх минь яалаа» гэж аман дотроо үглэн янжуур татаж суугаа лаборантын зүг гар сарвайна.

	Говь газрын намрын шөнө эхлэв. Нэг талаар өрнө тэнгэрийн хаяанд саяхан жаргасан нарны туяанаас зурвас гэгээ сацрах нь өнгөрөн одож байгаа өдрийн гэрлийн сүүл цухуйж буй мэт. Нөгөө талаар дорно тэнгэрийн хаяанаас алгуурхнаар намрын шөнө нөмрөн ирэх нь буурал хөх бүрэнхий өндийн босох мэт.

	Зэгсний бялзуухай хулсны залаа дээр шулганалдан, загийн бор шувууд бие биеэ дуудна. Намрын шөнийн намууханд хулсны мөчир намилзан ганхаж сэмхнээр шивнэлдэнэ. Огторгуйн алс хязгаарт одон мичид ирмэлдэн мишээлцэж, говийн зэлүүд гүнд ганц түүдгийн гал гялалзана.

	Тэргэл сарны гэрэл тунгалаг, холын бараа илхэн боловч элсэн манх, хулсан шугуй, сухайн бутаар дамжин хэчнээн ч амьтан, юу ч бидэнд ойртох нь үзэгдэхгүй байдалтай ажээ. Энэ газар сэжиглэлтэй болох нь илэрхий учир шөнийн манааны ээлжийг харилцан ярилцаж тохироод унтаж амрахаар завдан байтал зоологич залуу майхны гаднаас гүйн орж ирээд: «Гөрөөс юм уу, хүн юм уу, нэг юм энэхэн өмнө сүүмэлзээд алга болов. Яадаг билээ» гэхэд нь бүгдээрээ хувцаслаж нэг хэсэг бэлэн зэлэн сууцгаагаад үзэгдэх бараа, сонстох чимээгүй учир үүрээр унтав.

	Өглөө нь Хулсны худаг, Товцгийн агуй, Сухайн бутнуудыг дахин сайтар нэгжиж хэдхэн хоногийн өмнө зүүн зүгээс ирээд тэр өдөртөө буцсан явган хүний мөрийг олов. Бас шөнө сүүмэлзэн гүйсэн амьтан хар сүүлт байсныг мэдэв. Харин товцгийн агуйд ямар амьтад оршиж байсныг баттайгаар тогтоож чадсангүй бөгөөд бидний ийнхүү хоносон газар Хонгор Сухайтын булаг биш түүнээс баруун тийш зэргэлдээ байгаа нэргүй худаг болохыг газрын зургаа шалгахдаа сая ойлгож ургамалчийн саналаар Алмасын дов гэж нэрлэв.

	Алтайн цаадах говьд бидний жуулчлан явсан замын тэмдэглэлд «Алмасын довын орчим жигүүртнээс зэгсний бялзуухай, уран тодиг, начин харцага, бэгбаатар, шууман шонхор, загийн бор шувуу, монхор хошуут, сүүгээр бойжигчдоос хар сүүлт, том шар сэцүүл олов» гэж бичсэн байх нь ийм учиртай бөлгөө.

	 

	
13. ГЭМ НЬ УРДАА, ГЭМШИЛ НЬ ХОЙНОО

	Алмасын довоос хойш эргэж Атас уулын баруун үзүүрийн Гучин Нарийн тооройн худгийг чиглэхэд бүдэг хоёр зам тохиолдов. Баруун зам нь тойруу, зүүн нь шулуун бололтой. Бид дөтийг харж зүүн замаар нь орсноос хөндлөн сайр, асга чулуу, элсэн манх зэрэг олон саад, үлэмж бартааг туулан үд өнгөрөх үес Гучин Нарийн тооройн худаг дээр ирэв. Намрын чимэг алтан шар навчаар хучигдсан арваад тоорой мод хоорондоо хол зайтайгаар ургажээ. Завсар чөлөөнд нь хувхайрсан хэдэн тоорой бас байна. Хүний гарт хэлмэгдэж мэсийн аюулд нэрвэгдсэн хэдэн тоорой моддын хамт үнэхээр гучаад орчим тоорой энд ургаж байсан ажээ. Булаг эрээд олсонгүй. Худгийн ус нь өмхийрч муудсан учир уух нөхцөлгүй. Усны амьсгалаар ирсэн тэмээн гөрөөсний хуучин мөр элбэг байх боловч шинэ мөр алга.

	Худгийн дэргэдүүр монхор хошуут бялзуухай, элсний чогчиго цөөхөн үзэгдэнэ. Газрын зургаа дэлгэн хэмжих багаж компасын тусламжаар цааш явах замыг үзвэл Атас уулын ар бэл дэх Тооройн булаг шулуун шугамаар хориод километрт, түүнээс цааш Арслан хайрхан, Отгоны хоолой, Хатан суудал зэрэг сонирхолтой газрууд байх нь аль болох хурдан тэнд хүрэлцэн очоосой гэж яарах сэтгэлийг төрүүлнэ.

	Эндээс Алтайн нурууны өмнөд бэл, Захуйн гол хүртэл 400 орчим километр газар хуурай цөл, элчилгүй элсэн говь учир сав бүхнээ усаар дүүргэж хөдлөх нь юунаас чухал. Гэтэл хаанаас ус авах билээ гэдэг яггүй хүнд асуудал тулгарав.

	Атас уулын ар бэлийн Тооройн булаг дээр хүрэхийн тул Цэнхэр Номины говийн захаар дайран, уулнаас урсан буусан жараад километрийн өргөн сул элсийг туулах тойруу урт зам, эсхүл уулын хавцлыг дагаж даван одох дөтийн зам ийм хоёр чиглэл байв.

	— Говь газраа ойрыг харж муу замаар явснаас холын сайн замаар явсан нь хожоотой байдаг юм шүү гэж эрдэмтэн багш Г. П. Деменьтев хэлээд баруун зүгт ойрхон үүл дороос өндийн гарсан Харлаг Тагийн цаст цагаан оройг ширтэн зогсоно.

	— Зураг шагайгаад яах юм бэ, бушуу явъя. Энд сонирхолтой юм алга гэж гэрээ санасан зарим нэгэн хүний шаардах сонстоно.

	Атас уулын завсраар Тооройн булаг хүртэл тэмээн зөрөг байгааг газрын зураг дээр тэмдэглэснийг яаруу мөчид харж хөдөлсний уршгаар автомашин зүглэшгүй атираа нугачаа олонтой, чулуурхаг бартаатай сайрыг өгсөн аминд аюултай, хэд хэдэн босго чулуу, эгц эрэг ганганд тулж зарим үе ухран, заримдаа уулын нураг хад руу гулган буусаар Тооройн булагт таван километр ойртсон боловч сайрын хавцал мухардаж хадан хясаа хаав.

	Дөтийг харсаар дөрөв хонов гэдгийн үлгэр үнэн болдгийг урьдын туршлагаас хэдийгээр сайтар мэдэх боловч зураг дээр зөрөг замыг дараалсан олон цэгүүдээр заасан зураасны тасалдахыг ажиглалгүй яаран хөдөлснөөс ийнхүү мухардсандаа гэмшиж баршгүй байвч нэгэнт өнгөрчээ. Газрын аль аятайг харж гэдрэг буцан тойруу замаар орохоос өөр авралгүй болов.

	Тэндээс гэдрэг эргэх замд ачааны машины хойд голын хөдөлгөгч оньсон араа эвдэрч хүнд байдалд орсон тэр цаг, сэтгэлийн зовлонд тохиолдсон тэр учралыг илэрхийлэн бичих үгс олдохгүй байна. Хүн бүхний царай барайж дуу шуугаа хураан зогсохыг үзэхэд аяллын туршлагатай ахмад хүн гэж найдаж явсан нь итгэл эвдэв гэж намайг зэмлэж байх шиг, гэвч санаа засахын тул зоологич О. Шагдарсүрэн ам нээж дуугарахдаа аль хэдийнээ талын Мэлтэс булаг дээрээс хөдлөхөд машины араа шүдэнд аягүй дуу сонстож билээ. Тэр тухайд анхаарал сэрэмж авалгүй явснаас болов гэв. Алин боловч зүүд биш, үнэхээр эвдрэл тохиолдсон нь нүдний өмнө илт учир цаашдын хувь заяагаа зөвөөр төлөвлөж, учирсан хүнд бэрхшээлээс гарахын тул урьдах гашуун туршлагуудаас анхаарал сургамж авч, алдаа дутагдлаа ахин гүнзгийрүүлэхгүйг хичээх нь чухал болов.

	Эвдрэл тохиолдсон машиныхаа хойд хөдөлгөгч голыг сугалан авч урьдах хөдөлгөгчөөр нь яваад үзэхээр байн байн хөлсөө арчиж тос, тоосонд зууралдан чармайж байгаа зориг хатуужилт жолооч Санаадагвыг харан зогсохдоо учирсан энэ явдал үнэн биш, худал зүүд болон замхраасай гэж хүсэн хүсэвч энэ удаад зүүд биш болох нь илт ажээ.

	Алмасын довд хонох шөнө нойр хүрэхгүй байн байн сочин сэрэхийн зуур хааяа зүүрмэглэхдээ «Машин эвдэрсэн учир Говь-Алтай аймгийн төв хүртэл 600 километр газрыг явган туулахаар зорив. Хойд зүгийн холын уулыг чиглэж өдөржин, шөнөжин ус ундгүй явж байна. Нарны халуун, замын уртад өвгөн эрдэмтний бие үлэмж туйлдан ядарч залуучууд та нар явцгаа. Би эндээ хоцоръё. Ундгүйгээр урагш гишгэж чадахгүй болов. Харин хүүхдүүдэд минь энэ учрыг хэлээрэй гээд босож чадахгүй болон хэвтэхэд түүнийг бид ээлжлэн үүрч ангаж цангаж арайхан урагш явсаар өндөр сайхан ууланд хүрэв. Уулыг давах газрыг эрж явтлаа байц чулууны ангалаас дусалж буй ус олов. Түүнд цагаар саатан алгаа тосож балга устай болоод өвгөн эрдэмтний зүг яаран гүйх замдаа нураг хад руу халтиран унаж усаа асгав. Тэгээд дахин уул өөд мацаж устай байцад хүрээд алганы хонхорхойгоо усаар дүүрэн арай чамай явж асгалгүй өвгөний дэргэд ирээд түүнд уулгамагц ядарсан эрдэмтний бие агшин зуур залуужин тэнхэрч нүдэн үзтэл сахал нь алга болон нүүрийн үрчлээ нь тэнийж, хориод насны идэрхэн эр болж хувирав. Өвгөн эрдэмтний ийнхүү амархан залуужиж хүч чадал төгс болсонд бид магнай тэнийм баярлаж цааш саадгүй явсаар нэгэн их хот суурин газар ирэв. Хотын төв дэх олон давхар байшинд ортол өвгөний эхнэр хүүхэд нь угтан ирж бидэнтэй найрсгаар мэндлээд аавыгаа асуун сураглахад нь 

	— Таны аав энэ байна. Алтайн цаадах говийн аглаг уулын рашаан уснаас уугаад залуу сайхан болов гэж бид хариулав. Гэтэл тэд нар 

	— Энэ чинь бидний аав биш байна. Бидний аав сайхан цагаан үстэй, өтгөн буурал сахалтай, саруул тэнүүн магнай дээрээ гурван гүнзгий үрчлээтэй байх ёстой. Бидэнд ийм аав хэрэггүй. Үүнийгээ та нар аваад яв. Харин жинхэнэ аавыг маань олж өг гээд цурхиртал уйлалдахад хэлэх үгээ олж ядан сандрав» гэж зүүдлэн сочин сэрвэл өвгөн эрдэмтэн нам тайван хурхиран унтаж байсныг одоо санахад сонирхолтой.

	Аян зам, амьдрал байдалд хүнд учрал тохиолдов гэж зүүдэлж үлэмж зовнин байгаад сэрэхэд уул явдал үнэн биш, худал зүүд болох нь мэдэгдэж сэтгэл тэнийдэг юм.

	Үүнчлэн өнгөрөгч шөнө зүүдэлж байгаад сэрэхэд өвгөн эрдэмтэн ч эрүүл саруул, аяны унаа, автомашин ч бүрэн бүтэн байхад хэмжээлшгүй баярлаж билээ. Энэ өдрийн машин эвдэрсэн явдлыг мөн л зүүд байгаасай гэж үнэн голоос мөрөөдөвч тэр ёсоор болсонгүй. Үнэхээр засвар авахгүйгээр машин маань эвдэрч Говь-Алтай аймгийн төвөөс 600 километр, түүний захын айлаас 400 километрийн хол элсэн цөлийн гүнд явгалав.

	Бидэнд 80 литр ус байгаа нь өдөрт хүн бүрд 1 литрийн норм тогтоовол 8 хүн 5 хоног амьдарч болох төлөвтэй. Түүнээс цааш яггүй хүнд байдалд учрах нь илт байв. Эвдэрсэн машинаа урд голын хөдөлгөгчөөр өнхрүүлж бүтэн хагас өдөрт дөнгөж гучаад километр явснаас үзвэл ийнхүү цааш амжилт олохгүй нь илэрхий бөгөөд ус, бензин, хүнсээ дуусаж бүр ч аюулд учирч мэдэх учир зарим хүмүүсээ суудлын машинаар Говь-Алтай аймгийн төв явуулж запаас хэрэгсэл олуулах, заримыг энд нь говьд үлдээхээр шийдвэрлэв. Ганц машин элсэн далайг саадгүй туулж зорьсон хэргээ бүтээнэ гэх баталгаа алга боловч үүнээс өөрөөр шийдвэрлэх арга зам байсангүй.

	Атас уулнаас баруун хойших арзгар олон толгодын дунд усгүй хуурай цөл, ахин дахин эргэн нисэх хос хон хэрээнээс өөр амьтан үл үзэгдэх эзгүй газар, Алтайн нуруунаас алс цаана зэрлэг холын зэлүүд буйд нутагт аяны хань анд нөхөд Л. Болд, Н. Довчин, Баваасан, Санаадагва нараа орхиод салан одоход өр элэг эмтрэм санаа зовуурьтай байв. Гэвч өдөр тутамд хүн бүрд ноогдох аяга усны хэмжээ багасахаас өмнө хээрийн хүнсний үлдэгдэл-атга будаа дуусахаас урд Говь-Алтай хүрч тусламж авахаас өөр нөхцөлгүй учир хамгийн сүүлчийн хоёр ширхэг янжуурыг найман хүн хуваан татаад тав буюу зургаа дахь өдөр биднийг хүлээгээрэй гэж захиад алсын замд гарав.

	 

	
14. БАЯРТ УУЛЗАЛТ

	Намуухан сайхан намрын өглөө байв. Хурдлах машины явдлаас үүсэх говийн зөөлөн тоос удтал замхрахгүй, уулыг даван одтол урт цагаан зурвас манан болон зурайна. Түүний цаанах үзүүрт зогссон газраас хөдлөлгүй биднийг ширтэн харж байгаа нөхдийн бараа томруун үзэгдэх нь саадгүй явж санасан газраа хүрэх чухал хариуцлага хүлээснийг бидэнд санагдуулна.

	Арав гаруй жилийн өмнө Гучин Нарийн тооройн булгаас Элст Мянган хүртэл явж байсан цөөхөн машины мөр бараг эдгэрч зарим газраа огт мэдэгдэхгүй болжээ.

	Говийн хүнд нөхцөлд хоёр машин бие биедээ өмөг түшиг болж нэг нь нөгөөгөө дэмждэг учир урамтай зоригтой явдаг билээ. Одоо зориг зааж болохгүй, алхам бүхнийг ажиж, гишгэм бүхнийг гэтэж, сэжигтэй газрыг урьдчилан шалгаж явах нь хэргийн байдал чухлаас шаардагдах болов.

	Хайрга чулуун бүрхээстэй хатуу хөрс байна гэж давхин явтал гэнэт цөмрөн цагаан тоос манасхийн машины дугуй далд ортлоо шигдэнэ. Мэлцийм сул улаан элс байна. Тойрч явах нь зүйтэй гэтэл элс биш, хатуу чулуун дэвсгэртэй хөрс байна. Хуучин зам чиглэсэн зүгтээ шулуун явах нь үгүй, үргэлж мушгиран тахирлан уулыг өгсөнө, хөндийг уруудна. Заримдаа сайрыг дагаж хэдэн арван километр хажуу тийшээ давхиулна. Энэ байдлаас үзвэл авч гарсан бензин хүрэхгүй нь гэж сэтгэл түгшин заг, шар мод, нохой шээрийн бут ов тов үргэлжилж хад асга, хайрга сайр, умбам элс хааж боосон сүрхий хэцүү, нэгэн янзын уйтгартай газраар үд өнгөртөл явавч алсад цэнхэрлэх Алтайн нуруу ойртох шинж огтгүй, хэв байдлаараа өрнөд тэнгэрийн хаяанд сүндэрлэнэ.

	Мянган тооройн хуурай худаг өнгөрч Аж богдын бараа үзэгдэхийн сацуу баруун зүгээс ширүүн салхи хөдөлж элсэн шуурга босох төлөвтэй. Говийн угалз салхи гэдэг нь болчих вий гэж хэдий урагш яаравч түргэн ухасхийж чадсангүй. Салхины хүч улам чангарсаар аймшигт харанхуй улаан тоос бүрхэн ирэв. Хүчит салхины урсгалд элс хийсэн нүд нүүргүй цохих нь тэсвэрлэн зогсохын нөхцөлгүй, арга буюу толгойгоо битүүлэн элэг хөмрөн хэвтэж угалз салхины өнгөрөхийг хүлээв.

	Хэрэв угалз салхи олон цагаар үргэлжилсэн бол амьсгал боогдож амьд юм үлдэхгүй санжээ. Аз болоход хоромхон зуур гол хүч нь өнгөрөв.

	Салхи намдсаны дараа машинаар дүүрсэн элс чулууг цэвэрлэн зайлуулж цааш хөдлөв.

	Орой нар жаргах үес зэрлэг тэмээ, говийн тоодог, хулан жороо, хар сүүлт, янгир ямаа, аргаль угалз удаа дараа тааралдсан боловч ажиглах агнахын завгүй довтолсоор танигдахгүй нэг уулын хавцлын гүнд орж харанхуй болгов. Энэ оройн хоолонд ганц боодол нарийн гоймонг хоёр ширхэг сахартай холин буцалгаж амтархан идээд бор бударганын буурцгийг сонины цаасанд ороож тамхи болгон татахад аятайхан санагдав.

	— Тамхи олсон маань сайн хэрэг болов гээд өвгөн эрдэмтэн бор бударганын хатсан буурцгийг цаасанд ороож суух нь харагдана.

	— Бид ямархан газар ирцгээв дээ. Саяхан машин дээр зүүрмэглэхдээ олон хүүхдээ үзэх шиг болов гэж зоологич залуу хэлээд санаа алдан огторгуйд мандсан одод мичдийг ширтэн зогсоно.

	Тэнгэрийн гүнд уулын орой эрвийн сэрвийж үсрэхээр биеэ хураасан ирвэс шиг өндийж холыг ширтсэн баавгай шиг харагдаж түүний цаанаас сар мандав. Сарны туяа гийсэн уулын өвөр саруул тод боловч сүүдэр туссан тал нь асар том нүхний амсар мэт лүглийн харлана.

	Огторгуйн алс хязгаарт жирвэлзэн анивхийх олон түмэн мичдийг ширтэж бор бударганын бутыг дэрлэн хэвтэхэд эрт эдүгээгийн элдэв учрал санагдана. Өвгөн эрдэмтэн мөн л сэрүүн байх ажээ.

	— Машин эвдрээгүй бол Зараа Хайрханд мазаалайтай, Эдрэнгийн нуруунд хавтгайтай тааралдаж нэлээд сайн судалгаа хийх байсан юм. Анхаарал муудсанаас азгүй явдал тохиолдож аялах замын хамгийн сонирхолтой хэсгийг орхиход хүрсэндээ харамсаж байна гэж миний хэлэхэд:

	— Юунд харамсах билээ. Амжилтыг хэлбэл багагүй шүү. Ахархан хугацаанд Монголын говь нутгийн нэлээд хэсгийг үзсэн нь түүний амьтны аймгийг Сахарын цөл, Дундад Азийн амьтны аймагтай харшуулан судлахад дөхөм үзүүлэх чухал баримт мэдээнүүдийг олж зуу гаруй шувууд, 10 гаруй төрлийн сүүгээр бойжигчдод багтах 50 орчим амьтдын цуглуулга үйлдэн, зэрлэг тэмээ, говийн баавгай, хулан, хар сүүлт, янгир ямаа, аргаль угалз, улаан чонын тархалтыг нарийвчлан судалснаас гадна газрын хөрсөнд нуугдан байгаа зарим баялгийн зүйлийг ажиглаж ойрын ирээдүйд усан үзэм, хөвөн зэрэг ургалтдаа урт хугацааны дулаан цагийг шаардах ашигт ургамлуудыг тарьж болох булаг шандууд болон улсын дархан цаазтай газруудыг байгуулахад зохимжтой уулнуудыг тэмдэглэв. Үүнийг бага ажил хийв гэж чамлаж болохгүй. Бидний аяллын газар дардан харгуй замгүй. Ашиглаж мөрдсөн зураг хуучирч, булагтайгаар заасан нь хуурай сайр, худагтайгаар тэмдэглэсэн усгүй хонхор болж өөрчлөгдөн хувирсан явдал бэрхшээлд учруулав.

	Элсэн цөлийн жуулчлалд энэ зэргийн эндэгдэл, алдагдал, эвдрэл сүйрэл цөөнгүй тохиолддог юм. Иймд санаа зовох хэрэггүй гэж өвгөн эрдэмтний хэлэх нь намайг тайтгаруулж байгаа бололтой.

	— Энэ удаагийн аялалд мазаалай гэдэг говийн баавгайг эрхбиш олж агнах, ажиглахыг зорьсон билээ. 1943 оны зун цаг Алтайн цаадах говиор аялахдаа Ламын Тооройн булгаас зүүн тийш Индэртийн худгийн орчимд хилийн харуулын цэрэг Цэвээнравдангийн алсан эм мазаалайн арьсны хэсэг, хойд тавхай, шилбэний ясыг олж авсан юм. Цэвээнравдан тэр мазаалайг мөн оны 7 дугаар сарын 5-нд алаад шороонд дарж орхисон байжээ. Бид 8 дугаар сарын 7-ны өдөр мөнхүү газрыг заалган очиж дээр дурдсан хэсгүүдийг авсан боловч гавалын ясыг олоогүй юм. Тэрхүү хойд тавхайн байдлаар үзвэл мазаалай нь ойн хүрэн баавгайгаас ихээхэн ялгавартай, сонин амьтан бололтой гэхэд, 

	— Юм бүхэн санасанчлан бүтдэггүй шүү дээ. Энэ удаа олоогүй зүйлээ дараагийн явдалд нөхөн гүйцэтгэж болно.

	Монголын өмнөд цөлд орших мазаалай гэдэг говийн баавгай үнэхээр бүрэн судлагдаагүй, ховор амьтны нэг юм. Үүгээр удаа дараа явсан жуулчдын тэмдэглэгээг үзвэл мазаалай нь Сэгс Цагаан богд, Эхин гол, Шар хулс, Цагаан бургас, Ламын тооройн шандууд, Захуй Зарман, Хатан суудал зэрэг газруудаар оршдог байна. Биеийн хэмжээгээр ойн хүрэн баавгайгаас багавтар, өнгө нь хар, гол төлөв говийн зээргэнэ, бажууна, шавж хорхой, гүрвэлээр хооллоно. Заримдаа давчуу газар хулангийн цувцыг отон хэвтэж гэнэт дайрдаг бололтой. Хуланг алгадаж унагаагаад элсээр хучиж түүнээ сахиж байсан мазаалайг үзсэн хүн олон байдаг юм.

	Мазаалай нь чулууны агуй, хөмөгт байрлах бөгөөд уулын бэрх бартаатай газар, асга байцаар дамжин явахдаа эрэмгий сайн болно. «Төвөдийн өндөрлөг уулст оршдог нэгэн зүйлийн баавгайтай монголын мазаалай төсөөтэй болов уу. Гэвч амьдрах ёс, биеийн бүтцийг сайтар судлах нь чухал» гэж өвгөн эрдэмтэн ярив.

	Шөнийн гүнд уулын хавцалд явцуу цухал, бөглүү, намуухан, гэвч үл танигдах ямар нэгэн хий юм өндийн ирж байгаа шиг санагдаж сэтгэл тайван бус ажээ. Шөнийн салхи сэвэлзэхэд намрын хатсан өвсний толгой ганхан хөдлөхийн улмаас алгуурхнаар бүрхэн ирж буй үл мэдэгдэх чимээ гарна. Тэр бөглүү чимээний дотор тасалдан тасалдаж жингэнэсэн бүдэг авиа сонстох нь цэцгийн хонгорцог дахь үрс хөдөлснөөс үүсэх анир бололтой. Салхийг даган ирж чихэнд үл тасалдан шивгэнэх холын авианд бүүвэйлэгдэн ядарсан бие суларсаар нойрын хүнд мананд дарагдав.

	Нэг мэдэхэд өдрийн эхэн үүрийн гэгээн туяа дорно зүгээс өндийн босож байв. Ойрын нэгэн шовх өндөрлөг дээр гарч орчин тойрныг ажиглахад Хатан Суудал уул хажууханд үзэгдэх нь хуучин танилтайгаа уулзсан мэт сэтгэлд урьхан бөгөөд ийнхүү газрын байдал нэгэнт танигдсан тул сэтгэлийн түгшил хоромхон зуур арилж санаа амрав.

	Алс говийн хязгаарт анд нөхдөө орхисныхоо маргааш үдэш нь Захуйн гол дээр ирж ажлаар явж байсан аймгийн намын хорооны даргатай уулзан Говь-Алтай аймгийн төвөөс машины тусламж авах болсондоо цаглашгүй баярлав.

	Нэг мянга есөн зуун дөчин гуравдугаар онд 3ахуйг Улаан Довон гэдэг газар ирэхэд автомашиныг анх үзэж гайхан сонирхож байсан хүмүүс эдүгээ Захуй нэгдлийн гишүүд, трактор комбайны жолооч нар болж, бяцхан хар гэрүүдийн оронд соёл, аж ахуйн сайхан барилгууд босгогдон, түмэн тооройн навчсын салхинд шуугих чимээг тракторын дуу даран цуурайтаж байх нь бахдалтай сайхан байв.

	Талбай дээр цугларч сүрэл боон, өвс ачиж байгаа хүмүүсийн дэргэдүүр өнгөрөх говийн цагаан тоосонд хучигдсан машиныг анхааран сониучирхаж, түүний зүг ухасхийх нэг ч хүнгүй, энэ газар автомашин хэвийн үзэгдэл болжээ.

	Нэгдлийнхэнтэй уулзахад хөвөн тарьсан туршлага, хулан тэжээсэн сонин, эрдэнэ шишийн ургац, хөрсний агротехникийн тухай сонирхуулж радио долгио, утсан харилцаа, цахилгаан гэрлийг хүсэн ярих нь ахар энэхэн хугацаанд ард олны аж амьдралд гарсан асар их өөрчлөлтийн тод илрэл байв.

	Удахгүй мөдхөн Эхин гол, Шар хулс, Захуй Зарман Цагаан булаг дээр усан үзэм, алим, эрдэнэ шиш, хөвөн ургаж, хөсөрдөн хаягдсан зэлүүд холын нутаг биш, хөгжин цэцэглэсэн ардын нэгдлийн төв, соёлт орон болох нь дамжиггүй.

	Захуйн нэгдлийн төвөөс жаргах улаан нарнаас уралдан гарч Сүрлэг Алтайн нурууг шөнийн харанхуйгаас даван Ногт сум дээр очиход маань аймгийн орлогч дарга Б. Дэжид тэнд байж Алтайн цаадах говийн аагим халуунд, алс замын хүнд хэцүүд, алжаан ядарсан биднийг амруулах аятай тохитой нөхцөл бүрдүүлэн угтсанд өвгөн эрдэмтэн Г. П. Деменьтев үлэмж баярлан үнэн сэтгэлийн талархлыг минь үсэг тэмдэглэлд үлдээгээрэй хэмээн захисныг нь энд дурдахад нэн таатай байна.

	Саарыг үүрд орхи, сайныг мөнхөд сана гэдэг билээ.

	Маргааш нь ургах улаан нарнаар босож Говь-Алтай аймгийн төвийг зорив.

	* * *

	Алтайн цаадах говьд гурван удаа аялан явсан өдрийн тэмдэглэлээс өчүүхэн төдийг цухалзуулан дурдсан энэ бичигт ер бусын адал явдал, зохиомол хуурамч зүйлгүй, цөм үнэн болсон учрал явдлыг өгүүлсэн нь уншигч олон дүү нарын эх орноо танин мэдэхэд тус болсугай гэж туйлын сэтгэлээр горилсон хэрэг бөлгөө. Байгаль дэлхийн баялгийг барагдуулж, гоо үзэсгэлэнг нь гутаахад тун ч амархан, харин тэр бүгдийг дахин сэргээхэд туйлын хэцүү. Иймээс аглаг ой, атар талд гарахдаа амь хөнөөгч зэвсгийн оронд ариун байгалийг тольдон буулгагч аппарат үүрэн явагчид өдрөөс өдөрт олширч, балчир гэнэн багачууд дүү нар маань бялзуухай, хэрэм хараад чулуу далайж, чавх онилохын оронд өглөгийн гараа өөдөөс нь сунгадаг болох болтугай.

